
Útdráttur 

Þessi BA ritgerð í þjóðfræði skoðar birtingarmyndir presta í sögnum úr þjóðsagnasafni Jóns 

Árnasonar, Íslenzkar þjóðsögur og ævintýri. Farið er yfir rannsóknarsögu sagna og samhengis 

þeirra og fjallað um rannsóknargögnin sem er fyrsta bókin í útgáfu þjóðsagnasafnsins 1954-

1961. Þá eru dregnir fram þættir í kirkjusögu Íslands fram á 19. öld og rýnt í nokkrar 

mannfræðirannsóknir til skilnings á bakgrunni sagnanna. Skoðaðar eru goðfræðisögur, 

draugasögur og galdrasögur úr þjóðsagnasafninu þar sem prestur kemur við sögu og mynd 

hans greind út frá hugmyndum Ulf Palmenfelt um þau hlutverk sem frásagnaraðilar gefa 

persónum sagna. Þessi hlutverk geta gefið til kynna hvaða hugmyndir og viðhorf fólk á 19. 

öld hafði um prestana. Niðurstaða verkefnisins er sú að þó sagnir í þjóðsagnasafni Jóns 

Árnasonar skorti ýmsar samhengistengdar upplýsingar er margt hægt að lesa úr þeim um 

mannlíf og hugmyndaheim 19. aldar. Þannig kemur fram að prestar voru mikilvægir í daglegu 

lífi fólks því þeir báru með sér helgi kirkjunnar sem hafði mikið vald í samfélaginu og náði 

inn í hverja baðstofu. Þeir voru líka bændur og samferðamenn fólksins í lífsbaráttunni og 

þessi tvíþætta staða gerði þá að algengu söguefni sagna. Prestarnir gátu veitt öryggi og hjálp í 

daglegu lífi en líka verið veiklyndir og illa innrættir. Þekkingin sem þeir höfðu umfram flesta 

aðra setti þá skör hærra en alþýðuna og í þeim hugmyndaheimi sem sagnirnar endurspegla 

varð hún stundum að galdri sem þeir beittu þó oftar til góðs en ills.  

Formáli 

Þessi ritgerð er tileinkuð ónafngreindum vini mínum sem hvatti mig til að leita aukinnar 

þekkingar á áhugasviði mínu. Það er aldrei of seint að nema nýja þekkingu og láta gamla 

drauma rætast. Leiðbeinanda mínum Júlíönu Þóru Magnúsdóttur þakka ég góða leiðsögn og 

hvatningu og Anna Elísa Gunnarsdóttir og Laufey Valsteinsdóttir fá bestu þakkir fyrir 

gagnrýninn yfirlestur og mikilvægar ábendingar. 

Inngangur 

Þessi ritgerð fjallar um rannsókn á birtingarmynd presta í hluta af þjóðsagnasafni Jóns 

Árnasonar. Þjóðsögur opinbera þær hugmyndir sem fólk hafði um menn og málefni á þeim 

tíma sem þær voru skráðar úr munnmælum og því getur þjóðsagnasafnið verið gullkista 

rannsókna á íslensku mannlífi á 19. öld. Þjóðsögur eru frásagnarefni fyrri tíma sem lifað hefur 

í munnmælum og flestir þekkja einhverjar slíkar sögur. Elstu skráðu þjóðsögurnar á Íslandi 

eru geymdar í safni Jóns Árnasonar sem ber heitið Íslenzkar þjóðsögur og ævintýri og þar er 

að finna fjölda sagna sem fjalla um margvísleg efni. Þjóðsagnasafnið var fyrst gefið út á 

árunum 1862-1864 og svo aftur 1954-1961. Þjóðsögur eru þjóðfræðaefni og þjóðfræðin 

skoðar meðal annars hvernig fólk tjáir hugmyndir sínar og viðhorf um daglegt líf og tilveru. 

Það má því líta á þær sem menningararf sem tengir samtíma og fortíð en slík tenging er 

mikilvæg fyrir mótun sjálfsmyndar bæði einstaklinga og samfélags. Segja má að sögur í 

hvaða formi sem er séu tækni sem notuð er til að móta og tjá hversdagsmenningu og viðhorf 

en þær geyma líka þjóðlífsmyndir þess tíma sem þær eru sagðar og geta því verið heimild um 

efnismenningu og vinnuhætti. Í þjóðsögunum felast því möguleikar á að skoða íslenskt 

mannlíf fyrr á tímum og draga fram mynd af þeim arfi sem Íslendingar á 21. öld hafa fengið 

frá forfeðrum sínum.  

 Hugmyndin að þessari rannsókn varð fyrst til á námskeiði um þjóðsagnafræði í 

þjóðfræðináminu. Við lestur á ævintýrum Grimm bræðra vakti það athygli mína að mörg 

ævintýri höfðu trúarlega nálgun eða kirkjulega efnisþætti. Þegar ég fór síðar að lesa íslenskar 

þjóðsögur tók ég eftir því að þessir sömu efnisþættir birtust víða í þeim. Einnig tók ég eftir því 

að margar sagnir um huldufólk tengja kirkjulega þætti við vættaheiminn með jákvæðum hætti. 

Þetta varð til þess að mig langaði til að skoða betur hvernig kirkjan birtist í íslensku sagnaefni 

og hvaða mynd það gefi af hugmyndum fólks um kirkju og kristni. Eftir lestur nokkur 

hundruð sagna í þjóðsagnasafninu komst ég að því að presturinn er miðlægur í mörgum 

sögnum sem fjalla um trúarlegt eða kirkjulegt efni. Það lá því beint við að skoða hvaða 

hugmyndir fólk á 19. öld hafði um prestinn út frá þeirri birtingarmynd sem sagnirnar geyma. 

Til að fá sem besta heildarmynd á efnið ákvað ég að taka aðeins fyrir sagnir í fyrsta hluta 

þjóðsagnasafnsins frá 1954 því sagnirnar þar eru flestar skráðar á svipuðum tíma og í þeim 

tilgangi að safna þeim í bók. Sagnirnar koma úr flestum landshlutum og voru skráðar af 

skriffæru fólki eftir körlum og konum sem ekki er alltaf vitað hver voru. Það eru því ekki 

hugmyndir ákveðinna einstaklinga sem hér eru til skoðunar heldur þær hugmyndir sem birtast 

í hópum sagna og gera má ráð fyrir að geymi viðhorf margra. Til að nálgast þessar hugmyndir 

var farið af stað með tvær rannsóknarspurningar: Hverjar eru birtingarmyndir presta í sögnum 

í safni Jóns Árnasonar og hvaða mynd gefa þær af hugmyndum fólks um presta á 19. öld? 

 Leit að prestum í þjóðsagnasafninu opnaði nýja sýn á sagnirnar og voru þær lesnar á 

þann hátt að mynd prests var dregin sérstaklega fram í öllum þeim sögnum sem nefna hann til 

sögunnar. Hann er ekki alltaf aðal söguefnið og framganga sögunnar tengist ekki alltaf 

athöfnum hans. Hann er stundum á hliðarlínunni í frásögninni og gæti það verið merki þess að 

nærvera hans hafi verið svo sjálfsögð að hann hafi fylgt með ómeðvitað eða að frásagnaraðila 

hafi þótt mikilvægt að nærvera hans fylgdi frásögninni. Með því að skoða sagnir með þessum 

gleraugum er hægt að skyggnast dýpra undir yfirborðið og horfa jafnvel framhjá sjálfu 

söguefninu. Ritgerðin fjallar þannig ekki um það umhverfi sagna sem þjóðfræðin hefur lagt 

mesta áherslu á að rannsaka undanfarna áratugi. Hún fjallar ekki heldur beint um þá þjóðtrú 

sem birtist víða í þjóðsagnaefni og er oft tengd því í almennri umræðu þó ekki sé hægt að 

ræða sagnir frá þessum tíma án þess að hún komi við sögu. Rannsóknin snýr að birtingarmynd 

ákveðinna þátta í samfélagi 19. aldar og er tilraun til að nota þetta sagnaefni til að fá 

fjölbreyttari mynd af lífi, hugmyndum og viðhorfum fólks fyrr á tímum. Þessi mynd er 

yfirleitt ekki skráð í bækur en getur gefið þeim sem á eftir koma betri skilning á þeirra eigin 

hugmyndum og viðhorfum. Auk þess er þekking á hugmyndum og daglegu lífi fólks fyrr á 

tímum mikilvæg fyrir hverja þjóð til að skilja rætur sínar og styrkja þjóðlega einingu 

samfélagins. 

 Rannsóknaraðferð þessa verkefnis er sú að skrá þær sagnir sem fjalla á einhvern hátt 

um presta og leita síðan í smiðju Ulf Palmenfelt sem bjó til greiningaraðferð við túlkun sagna. 

Aðferð hans byggir á því að skoða þau hlutverk sem persónur fá í framgangi sögunnar. 

Aðferðin er einfölduð í þessari rannsókn og aðlöguð prestasögnum og niðurstöðurnar síðan 

túlkaðar í ljósi sagnfræðilegra og mannfræðilegra rannsókna á íslensku samfélagi og kirkju. Í 

fyrsta kafla ritgerðarinnar er farið yfir rannsóknarsögu sagna og samhengis þeirra og fjallað 

um rannsóknargögnin. Annar kaflinn fjallar um bakgrunn rannsóknarefnisins sem er 

kirkjusöguleg og mannfræðileg nálgun á íslenskt þjóðlíf á 17. – 19. öld. Þriðji hlutinn fjallar 

um hlutverkagreiningu Palmenfelts og þá nálgun á hana sem hér er notuð. Þar er einnig að 

finna hlutverkagreiningu á þeim sögnum sem skoðaðar voru. Að lokum er svo nánari túlkun á 

hlutverkunum sem birtast í þessum sögnum og umræða um þá mynd sem þau gefa af 

hugmyndum fólks á 19. öld. Í lok ritgerðar er viðauki þar sem sjá má þær sagnir sem voru 

skoðaðar og þau hlutverk prests í hverri sögn sem notuð eru til túlkunar. 

1 Sagnir og samhengi þeirra 

1.1 Þjóðsögur  

Þjóðsögur er hugtak sem almennt hefur verið notað á Íslandi um gamlar sögur sem sagðar 

voru af fólki í sveitum landsins þegar fámenni, fátækt og menntunarleysi stjórnaði 

ímyndunaraflinu. Þessum sögum var safnað saman á 19. og 20. öld til að bjarga menningararfi 

sem talið var að væri að hverfa. Þjóðsagnafræðingar hafa reynt að flokka og skilgreina þessar 

sögur til að auðvelda skilning á þeim en erfitt hefur verið að komast að einni ákveðinni 

skilgreiningu. Hver kynslóð setur fram nýjar hugmyndir um flokkun og túlkun vegna þess að 

þessar sögur eru svo lifandi efniviður að túlkun þeirra tekur breytingum með hverri nýrri 

uppgötvun. Þjóðsögur eiga sér þannig yfirleitt ekki þekkt upphaf og því er oftast ekki hægt að 

tala um eiginlegan höfund þeirra. Mótun þeirra byggir á stöðugri nýsköpun fólks sem flytur 

efnið áfram, þeirra sem segja sögurnar. Þegar þær eru skrifaðar á blað festast þær í tiltekinni 

skráningu og sköpunarkrafturinn stöðvast. Þannig verða þjóðsögurnar safngripur.
1
 

 Þjóðsögur fjalla flestar um samskipti manna og yfirnáttúrlegra vætta. Timothy 

Tangherlini skiptir þeim í tvær megingreinar sem eru ævintýri (folktale) þar sem menn og 

vættir mætast í sama heimi og sagnir (legend) þar sem þeir mætast í ólíkum heimum. Form 

þessara greina er ólíkt þar sem ævintýri eru langar, formfastar og flóknar sögur sem gerast 

utan veruleikans en sagnir eru stuttar, óformlegar sögur sem vísa gjarnan í tiltekna menn eða 

staðhætti.
2
 Ævintýri eru utan þess sviðs sem þessi ritgerð fjallar um og verða því ekki 

skilgreind nánar.  

 Sagnir eru verkfæri fólks til að orða viðhorf sín og hugmyndir. Anna-Leena Siikala 

ræðir sagnir í grein sinni „Reproducing Social Worlds. The Practice and Ideology of Oral 

Legends“ sem birtist í greinasafninu Legends and Landscape árið 2008. Hún talar þar um að 

jafnvel einfaldar sagnir hafi hugmyndafræðilega vídd og séu spegill þeirrar menningar sem 

þær spretta úr. Sagnir fjalla um rétt og rangt jafnhliða því að segja frá hetjum eða illmennum. 

Þær fela í sér viðhorf og reynslu einstaklings um leið og þær eru hluti af sagnahefð tiltekins 

                                                

 

 

 

1 Ólína Þorvarðardóttir, Formáli, 3. 

2 Tangherlini, Interpreting Legend: Danish Storytellers and their repertoires, 5-6. 

samfélags.
3
 Þannig mótast og breytast sagnir í meðförum hvers frásagnaraðila í hvert sinn sem 

hann segir frá og ný sögn verður til í hverri frásögn.  

 Einar Ólafur Sveinsson fjallar um það sem hann nefnir þjóðsagnir í bók sinni Um 

íslenzkar þjóðsögur sem kom út árið 1940. Þjóðsagnir ná að hans mati yfir sögur af álfum, 

tröllum, draugum, galdramönnum, draumum, fyrirburðum, dýrum, fornaldarfólki og 

útilegumönnum.
4
 Sagnir eru fjölbreyttur flokkur frásagna sem yfirleitt eru stuttar og settar 

fram þannig að gert er ráð fyrir að áheyrendur trúi því að þær séu sannar.
5
 Timothy 

Tangherlini talar um þetta í bókinni Interpreting Legend: Danish Storytellers and their 

repertoires frá 1994 þar sem hann segir sagnir vera frásagnir úr venjulegu umhverfi fólks þar 

sem söguefnið gerist á mörkum hins hefðbundna og hins yfirnáttúrulega.
6
 Tangherlini talar 

einnig um að sagnamaður hafi þörf fyrir að gera sögnina trúanlega og fækki því milliliðum og 

tengi frásögnina landfræðilegum og sögulegum þáttum í flutningi sínum.
7
 Einar Ólafur segir 

að merkasta einkenni þjóðsagna sé að þær séu munnmælasögur, þær séu sagðar en ekki 

lesnar.
8
 Sagnir verða til í samræðum og hlutverk þeirra er að dýpka umræðuefnið. Terry 

Gunnell ræðir þetta í inngangi að greinasafninu Legends and Landscape. Hann segir þar að 

sagnirnar auki það rými sem sagnamaður og áheyrendur búi í og hafi áhrif á það hvernig fólk 

skilji umhverfi sitt. Þær gefa leiðbeiningar og skýringar á því óútskýrða og draga fram 

heimsmynd, félagsleg kerfi, trú og gildi, áhyggjur og ógnir.
9
 Sagnir hafa verið sagðar á öllum 

tímum og eru sagðar enn í dag. Samtímasagnir eru á sama hátt og eldri sagnir vitnisburður um 

hugmyndaheim okkar tíma, vitnisburður sem þjóðfræðingar framtíðarinnar munu rýna í til að 

reyna að skilja hver okkar hugmyndaheimur sé. 

 Ögmundur Helgason ræðir upphaf umræðu um að sagnir endurspegli hugmyndaheim 

samtímans í greininni „Upphaf að söfnun íslenskra þjóðfræða fyrir áhrif frá Grimmsbræðrum“ 

sem birtist í Árbók Landsbókasafnins 1989. Hann segir þar að þýski heimspekingurinn Johann 

                                                

 

 

 

3 Siikala, Reproducing Social Worlds, 39. 

4 Einar Ólafur Sveinsson, Um íslenzkar þjóðsögur, 12. 

5 von Sydow, Prosa-Folkdiktningens Kategorier, 58. 

6 Tangherlini, Interpreting Legend: Danish Storytellers and their repertoires, 6. 

7 Tangherlini, Interpreting Legend: Danish Storytellers and their repertoires, 14. 

8 Einar Ólafur Sveinsson, Um íslenzkar þjóðsögur, 7. 

9 Gunnell, Introduction, 14-15. 

Gottfried Herder hafi sett fram hugmyndir á seinni hluta 18. aldar um það að sál hverrar 

þjóðar væri að finna í þjóðlegum fræðum sem finna mætti meðal alþýðunnar. Í kjölfarið hafi 

þýskir rithöfundar farið að nota þjóðfræðaefni til endursköpunar og söfnun kvæða og frásagna 

hafist í Þýskalandi. Hugmyndin breiddist svo fljótlega þaðan út til Skandinavíu og til 

Íslands.
10

 Þjóðfræðasöfnun í þessum anda hófst á Íslandi árið 1845 þegar breskur fræðimaður 

Georg Stephens, búsettur í Svíþjóð, lagði til að óútgefnar þjóðsagnir og kvæði yrðu skráð og 

varðveitt svo þessi mikilvægi arfur félli ekki í gleymsku. Hann taldi uppruna allrar þekkingar 

liggja í munnmælaefni eða munnlegri geymd og því væri mikilvægt að bjarga því frá 

gleymsku. Stephens lagði til að allt væri skráð eins og það væri sagt og að helstu upplýsingar 

um heimildarmann fylgdu með skráningunni.
11

 Þetta var í samræmi við þau viðhorf sem 

birtust hjá Grimm bræðrum í Þýskalandi á fyrri hluta 19. aldar varðandi söfnun á 

þjóðfræðaefni meðal alþýðunnar. Grimm bræður og aðrir sem stóðu fyrir söfnun efnis á 19. 

öld áttu þó í erfiðleikum með að fara eftir þessari reglu og víða eru fingraför skrásetjara og 

safnara á þjóðfræðaefni þessa tíma. Þeir steyptu saman sögnum og umskrifuðu frásagnir fólks 

til að gera það aðgengilegra að eigin mati. Þeir álitu textana mikilvægasta rannsóknarefnið og 

sáu sagnafólkið sjálft aðeins sem vörsluaðila þeirra.
12

 

 Munnmælasögur voru skráðar í miklu magni í kjölfar þessara hugmynda og stundum 

lagfærðar til að falla betur að ritmáli. Þessi sagnasöfn gefa möguleika á að skoða 

hugmyndaheim 19. aldar því þegar munnmælasögurnar eru skráðar í bók taka þær ekki lengur 

breytingum tímans eins og áður sagði. Þær eru þannig vitnisburður fólks sem lifði við 

aðstæður og hugmyndaheim sem nútíminn þekkir lítið til. Þær eru heimild um þann tíma sem 

þeim var safnað þó þær fjalli oft um gamalt söguefni og þær eru einnig heimild um 

heimsmynd sagnamanna og safnara.
13

 Timothy Tangherlini talar um þetta í greininni 

„Function, Meaning and Context“ í greinasafninu Legend and Landscape og segir þar að 

skírskotun sagnamanns til fyrri tíma sé hvorki ógagnrýnin uppsetning á gömlum sögum né 

                                                

 

 

 

10 Ögmundur Helgason, Upphaf að söfnun íslenzkra þjóðfræða fyrir áhrif frá Grimmsbræðrum, 112-113. 

11 Ögmundur Helgason, Upphaf að söfnun íslenzkra þjóðfræða fyrir áhrif frá Grimmsbræðrum, 117-118. 

12 Sjá t.d. Zipes, The Brothers Grimm, 26-28; Jón Hnefill Aðalsteinsson, Þjóðsögur og sagnir, 235-237;  

og Júlíana Þóra Magnúsdóttir, Saga til næsta bæjar, 5-6.  

13 Gunnell, Introduction, 16. 

fortíðarþrá heldur verkfæri til skilnings á þeim hugmyndum sem áttu þátt í að móta 

samtímann hverju sinni.
14

 

1.2 Samhengi sagna 

Rannsóknir á umhverfi sagnaflutnings hafa verið helsta viðfangsefni þeirra fræðimanna sem 

skoðað hafa sagnanotkun á undanförnum árum. Þar koma fram rannsóknir á persónu, 

lífshlaupi og sagnaþekkingu fólks sem segir slíkar sögur ásamt ítarlegum lýsingum á flutningi 

og áheyrendum.
15

 Finnski þjóðfræðingurinn Lauri Honko ræðir þetta meðal annars í greininni 

„Methods in Folk Narrative Research“ sem birtist í greinasafninu Nordic Folklore árið 1989. 

Þar segir hann: 

 

When we think of living folklore in a particular environment, we usually find it organized 

according to social roles, depending upon socioeconomic structures and natural environment. To 

have access to and a permanent locus in the environment, a folk narrative, for example, must adapt 

itself to cultural, social, economic and physical factors.
16

 

 

Túlkun sagna byggir þannig að hans mati á þekkingu á því umhverfi sem skapar sögnina og 

þeim félagslegu þáttum sem móta bæði flytjanda og áheyrendur. Sögnin hefur alltaf tilgang í 

huga þess sem segir hana og skilaboðin sem hann vill flytja áfram eru augljós þeim sem býr í 

sama umhverfi og þekkir hugmyndafræðina að baki sögninni. Áheyrendur skipta því miklu 

máli í samhengi sagnarinnar.
17

 Linda Dégh minnir einnig á mikilvægi áheyrenda í bók sinni 

Folktales and Society þar sem hún segir bæði flytjanda og áheyrendur taka þátt í sköpun 

sögunnar því flytjandi aðlagar sögu sína þeim áheyrendum sem eru til staðar hverju sinni.
18

  

 Þegar reynt er að rýna í skráðar sagnir frá 19. öld getur verið erfitt að átta sig á þessu 

samhengi flutningsins þar sem litlar upplýsingar eru til um sagnirnar. Terry Gunnell ræðir 

tengsl sagnanna við umhverfið í erindi sem hann flutti á ráðstefnu á vegum Félags- og 

                                                

 

 

 

14 Tangherlini, The Beggar, the Minister, the Farmer, his Wife and the Teacher, 173. 

15 Honko, Methods in Folk Narrative Research, 23 og 33. 

16 Honko, Methods in Folk Narrative Research, 36. 

17 Honko, Methods in Folk Narrative Research, 33. 

18 Dégh, Folktales and Society, 52. 

mannvísindadeildar Háskóla Íslands árið 2009. Þar veltir hann fyrir sér hvaða upplýsingar 

sagnir sem fólk segir hvert öðru, bæði í dag og áður fyrr, geti veitt fræðimönnum um 

menningarlega heimsmynd þess. Hann telur að rætur sagna sem fólk segir hvert öðru liggi í 

skynjun og upplifun fólks af umhverfinu. Skynjun á því sem fólk upplifir er flutt í 

menningarlegt samhengi með sögnum og félagslegum tengingum því þannig skilur fólk hvert 

annað. Sagnirnar eru því eins og sameiginlegt tungumál og geta gefið upplýsingar um skilning 

fólks á þessari upplifun og á umhverfi sínu.
19

  

 Lauri Honko fjallar einnig um sagnir í þjóðsagnasöfnum í greininni „Methods in Folk 

Narrative Research“ sem áður var nefnd. Þar segir hann að þegar sögn er skráð í 

þjóðsagnasafn verður hún safngripur eða einhæfur, takmarkaður texti sem var framleiddur við 

sérstakar aðstæður og getur í besta falli verið spegilmynd lifandi þjóðfræða.
20

 Vandi 

fræðimanna við rannsóknir á sögnum í þjóðsagnasöfnun markast af því að þegar þessum 

sögnum var safnað var áherslan fyrst og fremst á sagnirnar sjálfar og því er lítið vitað um það 

umhverfi sem þær eru sprottnar úr. Þessar sagnir eru líka skráðar eftir fólki sem segir 

skrásetjara sögurnar í þeim tilgangi að safna þeim á bók og því vantar í þær áhrifaþátt 

áheyrenda. Þær geta þó gefið mynd af því sem frásagnaraðili vildi segja skrásetjara í þessum 

tilgangi og því um leið gefið innsýn í hugmyndaheim hans og viðhorf. Þetta er sambærilegt 

því sem Gísli Sigurðsson talar um í ritgerðinni „Hvað segir sagan?“ sem birtist í Þjóðlíf og 

þjóðtrú árið 1998. Þar fjallar hann um sagnamanninn Edda eða Eðvarð Gíslason frá Nýja-

Íslandi. Hann segir Edda kunna margar og margvíslegar sögur og velja úr þeim þegar tækifæri 

gefst til að segja sögu. Val hans á sögum gefur til kynna hver viðhorf hans til söguefnis eru og 

einnig þeirra áheyrenda sem eru til staðar hverju sinni. Í fjölbreyttum sögum Edda birtist 

persónulegur tónn og samfelldur þráður og bak við hverja sögu er skapandi einstaklingur 

innan þeirrar hefðar sem hann er sprottinn úr og því birtir sagan viðhorf hans innan tiltekins 

samfélags.
21

  

 Íslenskar sagnir gefa mynd af íslensku þjóðlífi á þeim tíma sem þær eru sagðar því 

þær gerast í umhverfi fólksins sem segir þær. Þannig geta sagnir frá 19. öld verið heimild um 

                                                

 

 

 

19 Gunnell, Heima á milli, 900-902. 

20 Honko, Methods in Folk Narrative Research, 33. 

21 Gísli Sigurðsson, Hvað segir sagan?, 78 og 85. 

líf og starf alþýðunnar á þeim tíma. Þær tengja söguefni og þjóðlíf á þann hátt að í þeim 

birtast myndir úr þjóðlífinu í bland við söguefnið.
22

 Þær geta svo einnig gefið mynd af 

hugmyndum og viðhorfum frásagnaraðila þegar hægt er að skoða það umhverfi sem skapar 

þær. Þá mynd getur aftur á móti verið erfitt að greina þegar upplýsingar um samhengi sagnar 

og umhverfis er ekki til staðar. Lauri Honko fjallar um þetta vandamál við túlkun sagna í 

þjóðsagnasöfnum og segir að fræðimenn sem vinni með þjóðsagnasöfn verði oft að álykta í 

niðurstöðum sínum þar sem umhverfistengdar upplýsingar skorti.
23

 Ulrika Wolf-Knuts segir 

aftur á móti í grein sinni „Implicit Context and Folk-Belief Records“ að sagnir í 

þjóðsagnasöfnum skorti ekki endilega upplýsingar um umhverfi  heldur verði að lesa í það á 

annan hátt en það umhverfi sem yfirleitt er skráð við söfnun efnis á síðari tímum. Hún segir 

sagnirnar meðal annars hafa menningarlegt, sögulegt og landfræðilegt samhengi sem hægt sé 

að nota við túlkun þeirra.
24

 Ulf Palmenfelt ræðir þetta einnig í greininni „On the 

Understanding of Folk Legends“ frá 1993. Þar segir hann:  

 

The most significant characteristic of all folklore, which separates it from every other kind of 

historical source, is its dual quality of being at the same time collective and individual. The 

collective level of understanding can be extrapolated by comparing the folklore with the society in 

which it is used. If we know anything at all about the environment in which a selection of legends 

has thrived, it will be possible to discern patterns of concordance between the stories and the 

society.
25

 

 

Það ætti því að vera hægt að nota þessar sagnir til að leita eftir viðhorfum og gildum í 

samfélögum fyrri tíma með því að skoða þær í ljósi þeirrar þekkingar sem er til staðar meðal 

annars í sagnfræði og mannfræði. Palmenfelt segir í þessu samhengi að þegar sögn er sögð þá 

sé gömul saga raungerð á ný um leið og merking hennar er endurnýjuð út frá hugmyndaheimi 

                                                

 

 

 

22 Einar Ólafur Sveinsson, Um íslenzkar þjóðsögur, 272-273. 

23 Honko, Methods in Folk Narrative Research, 35. 

24 Wolf-Knuts, Implicit Context and Folk-Belief Records, 372. 

25 Palmenfelt, On the Understanding of Folk Legends, 157. 

frásagnaraðila og áheyrenda.
26

 Hún er þannig heimild um viðhorf frásagnaraðila og samfélags 

hans og því mikilvæg til skilnings á hugmyndaheimi þess tíma. 

 Þjóðsagnasafn Jóns Árnasonar, Íslenzkar þjóðsögur og ævintýri geymir úrval 

þjóðsagna sem safnað var á Íslandi um miðja 19. öld. Þar má víða finna nöfn frásagnaraðila 

og skrásetjara sagnanna en lítið af öðrum umhverfistengdum upplýsingum. Sagnirnar geta þó 

gefið mynd af hugmyndum og viðhorfum þeirra sem sögðu frá en til að túlka þá mynd þarf að 

beita öðrum aðferðum en notaðar eru til greiningar á sögnum sem safnað hefur verið á síðari 

tímum. Þjóðsagnasafnið geymir margar og margvíslegar sagnir sem safnað var á stuttum tíma 

víða um land. Þær eiga það flestar sameiginlegt að vera skráðar í þeim tilgangi að senda Jóni 

til útgáfu og bera með sér heimsmynd alþýðufólks á Íslandi um miðja 19. öld. Það má því 

kannski snúa hefðbundnu rannsóknarferli við og gera tilraun til að sjá samhengið í gegnum 

sagnirnar með því að greina þau viðhorf sem tilteknir sagnahópar eiga sameiginleg. 

1.3 Þjóðsagnasafn Jóns Árnasonar 

Þjóðsagnasöfnun á Íslandi í anda Grimm bræðra hófst um miðja 19. öld. Áður höfðu verið 

gerðar nokkrar tilraunir til að safna íslensku þjóðfræðaefni en með litlum árangri.
27

 

Þjóðverjinn Konrad Maurer ferðaðist um Ísland árið 1858 og safnaði þjóðsögum sem hann 

síðar gaf út í Þýskalandi. Hann var vinur Grimm bræðra og hafði mikinn áhuga á skráningu 

og söfnun efnis úr munnlegri geymd. Hann komst að því á ferðalagi sínu að mikið af 

þjóðfræðaefni var til í munnmælum á Íslandi.
28

 Á sama tíma voru Jón Árnason og Magnús 

Grímsson að safna slíku efni á Íslandi einnig fyrir áhrif Grimm bræðra. Söfnun þeirra hófst 

árið 1845 og gáfu þeir út lítið hefti með því sem safnast hafði árið 1852 sem hét Íslenzk 

æfintýri. Jón Árnason var prestssonur sem starfaði sem kennari, bókavörður og skrifari en 

Magnús var bóndasonur sem lærði guðfræði og starfaði í nokkur ár sem prestur.
29

 Maurer 

hvatti mjög Jón og Magnús til að halda söfnuninni áfram og lofaði að sjá til þess að sögurnar 

yrðu gefnar út í bók í Þýskalandi. Magnús Grímsson lést árið 1860 og hélt Jón þá 

söfnunarstarfinu áfram einn síns liðs. Eftir hæga byrjun fór söfnunin á flug og að lokum var 

                                                

 

 

 

26 Palmenfelt, On the Understanding of Folk Legends, 166. 

27 Gunnell, Prestlærðir safnarar þjóðsagna á 19. öld, 599. 

28 Gunnell, Prestlærðir safnarar þjóðsagna á 19. öld, 600. 

29 Einar Ólafur Sveinsson, Um íslenzkar þjóðsögur, 116. 

þjóðfræðaefnið sem Jóni barst miklu meira en hægt var að gefa út og valdi hann úr sögur og 

annað efni ásamt Guðbrandi Vigfússyni sem bjó í Kaupmannahöfn og Konrad Maurer sem 

var í Þýskalandi. Þjóðsagnasafn Jóns kom svo út í tveimur bindum árin 1862 og 1864.
30

 Hann 

hélt þó áfram að safna þjóðsögum fram á síðustu æviár eða í meira en 40 ár.
31

 Á árunum 

1954-1961 gaf Bókaútgáfan Þjóðsaga út þjóðsagnasafnið að nýju í sex bindum í umsjón Árna 

Böðvarssonar og Bjarna Vilhjálmssonar. Fyrstu tvær bækurnar eru útgáfa Jóns Árnasonar frá 

1862 og 1864 en þrjár þær næstu geyma sögur sem ekki birtust í þeirri útgáfu. Allt efni 

þessarar útgáfu var prentað eftir frumritum skrásetjara sem geymd eru í Landsbókasafni 

Íslands.
32

 Sjötta bókin geymir svo skrár og annan fróðleik um þjóðsagnasafnið.  

 Jón nýtti sér sambönd við fyrrum skólafélaga sína úr Bessastaðaskóla við söfnun 

þjóðsagnanna. Þeir voru margir komnir í prestsembætti víða um land og því í góðri aðstöðu til 

að kynnast fólki sem kunni þessar sögur sem hann hafði áhuga á.33 Þessir prestar og aðrir vinir 

og kunningjar Jóns skráðu sögur sem þeim voru sagðar og eru nefndir skrásetjarar í 

þjóðsagnasafninu.34 Frásagnaraðilar eða heimildarmenn eins og það er nefnt í safninu eru ekki 

alltaf þekktir og virðist ekki hafa verið lagt mikið upp úr því að eigna sögurnar ákveðnum 

einstaklingum. Áhugi manna á þessu efni snerist fyrst og fremst um sögurnar sjálfar. Júlíana 

Þóra Magnúsdóttir skýrir þetta í MA-ritgerð sinni á þennan hátt: 

 

Á Íslandi spratt söfnun og útgáfa á þjóðsögum að mörgu leyti upp úr þjóðernisrómantík 19. aldar 

líkt og í öðrum Evrópulöndum. Þetta gerir það að verkum að sú mynd sem við fáum af íslenskri 

arfsagnageymd til seinna skeiðs 20. aldar er fyrst og fremst af samhverfri og nafnlausri 

sagnamenningu einsleitrar þjóðar.
35

 

 

Á síðari árum hefur áhersla þjóðsagnarannsókna verið á það hvernig frásagnaraðili og 

umhverfi hans mótar þær sögur sem hann segir, eins og áður hefur komið fram. Þjóðsagnasafn 

Jóns Árnasonar verður að skoða á annan hátt því þær aðferðir sem 20. öldin hefur þróað duga 

                                                

 

 

 

30 Einar Ólafur Sveinsson, Um íslenzkar þjóðsögur, 117. 

31 Jón Árnason, Íslenzkar þjóðsögur og ævintýri, VI, IX. 

32 Jón Árnason, Íslenzkar þjóðsögur og ævintýri, VI, X. 

33 Einar Ólafur Sveinsson, Um íslenzkar þjóðsögur, 116. 

34 Jón Árnason, Íslenzkar þjóðsögur og ævintýri, VI, 49. 

35 Júlíana Þóra Magnúsdóttir, Saga til næsta bæjar, 36. 

skammt við rannsóknir á þeim sögnum sem þar er að finna. Sagnirnar geyma upplýsingar um 

lífsbaráttu og hugmyndir fólks á 19. öld og því er mikilvægt að þær verði áfram skoðaðar til 

skilnings á þjóðlífi og viðhorfum þess tíma. 

 Terry Gunnell skrifaði grein í Þjóðarspegilinn 2011 um prestlærða safnara þjóðsagna 

á 19. öld. Þar gerir hann að umtalsefni hvernig áhugi presta á því að safna þessu efni jókst 

eftir ferð Maurer um landið en hann kynntist þá nokkrum prestum sem hann gisti hjá og hvatti 

þá til að skrá og safna munnmælaefni. Þetta hvatti Jón áfram og hann sendi beiðni til þeirra 

presta sem hann þekkti og bað þá að skrá og senda sér sem mest af slíku efni. Prestarnir voru 

menntamenn og höfðu margir lítinn áhuga á þessu efni sem þeir töldu fyrir neðan virðingu 

sína að fást við þar sem þetta var fyrst og fremst sagnaheimur alþýðunnar. Gera má ráð fyrir 

að margir heimildarmenn hafi líka átt erfitt með að segja prestinum sínum þessar sögur því 

virðing fólks fyrir prestinum var oft mikil og jafnvel ótti við að sögurnar færu ekki vel í eyru 

hans.
36

 Hugsanlega hafa því margar sagnir verið ósagðar og ekki komist í hendur skrásetjara. 

Það voru þó fleiri en prestar sem skráðu sagnir eftir heimildarmönnum og því eru margar 

sagnir í þjóðsagnasafninu sem sennilega hafa ekki farið vel í eyru prestanna. 

 Ólína Þorvarðardóttir ræðir viðhorf fólks til munnmælaefnis í greininni „Þjóðsögur 

Jóns Árnasonar? Tilraun til heimildarrýni“ sem birtist í ritgerðasafninu Þjóðlíf og þjóðtrú árið 

1998. Þar segir hún að á upplýsingaöld hafi skapast neikvætt viðhorf til alþýðlegra munnmæla 

og það hafi enn verið til staðar þegar Jón var að safna efninu. Munnmælaefni var nefnt 

„kerlingabækur“ og þeir sem fluttu slíkt efni voru ekki hátt skrifaðir meðal menntamanna. 

Þjóðfræðaefnið leyndist meðal karla og kerlinga, vinnufólks, vergangsmanna og ómaga og 

sennilega hefur menntamönnum oft ekki einu sinni dottið í hug að spyrja þetta fólk eftir 

sögum. Dæmi um þetta eru orð séra Björns Halldórssonar í Laufási sem hann skrifaði í bréfi 

til Jóns Árnasonar: 

 

                                                

 

 

 

36 Gunnell, Prestlærðir safnarar þjóðsagna, 600-601. 



17 

Kerling ein er hjá mér, margkunnandi, en flest, sem hún kann, er alkunnugt og með nýjabragði, og 

þar að auki er hún viðsjál og skreytin í öllum framburði sínum og vís til að fylla í eyður með sínum 

eigin tilbúningi.
37

 

 

Þessi orð Björns fela í sér þá hugmynd safnara að aðeins skyldi safna efni sem væri 

einkennilegt eða sjaldgæft og því horfðu menn fram hjá algengu efni sem ekki þótti 

merkilegt.
38

 Einnig er greinilegt að séra Birni þótti það heldur ómerkilegt að heimildarmenn 

væru að bæta við gömlu sögurnar úr eigin ímyndum. Það er því augljóst að bæði alþýðan og 

menntamenn á 19. öld töldu þetta efni lítils virði enda umfjöllunarefnið í rauninni þeirra eigið 

hversdagslíf þó söguefnið væri oft sótt til fyrri tíma. Það er þó einmitt þess vegna sem þetta 

efni er áhugavert til rannsókna á 21. öldinni. 

 Prestarnir eru rannsóknarefni þessarar ritgerðar og því rétt að skoða aðeins betur 

aðkomu þeirra að þjóðsagnasafninu. Skrásetjarar sagna í safninu voru 127 og af þeim tóku 36 

prestar þátt í söfnun efnisins. Meðal 358 heimildarmanna voru líka 55 prestar og biskupar auk 

prestsfrúar, biskupsfrúar og djákna.
39

 Terry Gunnell segir að prestar hafi ekki allir haft 

trúarlega köllun þó þeir hafi verið í þjónustu kirkjunnar en prestsembættið var eitt af fáum 

störfum sem menntamenn gátu komist í á Íslandi á þessum tíma. Þá virðast fáir prestar hafa 

metið þjóðsögurnar út frá hjátrú eða því sem nú er nefnt þjóðtrú. Í huga flestra virðist 

þjóðfræðaefnið fyrst og fremst hafa haft menningarlegt og þjóðlegt gildi og vera hluti af 

menningarvitund þjóðarinnar.
40

 Jón Árnason átti marga vini innan prestastéttarinnar eins og 

áður segir og nýtti sér tengslanet þeirra til að fá efni sem víðast af landinu. Í bréfaskrifum 

safnara til Jóns kemur fram að sagnamenningin sé að hverfa vegna áhrifa frá upplýsingaöld og 

fólk þorði ekki lengur að segja lygilegar sögur. Sumir prestar höfðu líka efasemdir um gildi 

þess að skrá niður þetta efni sem „þýtur [...] eins og vindur um eyrun“.
41

 Terry ræðir í grein 

sinni um þátt prestanna í söfnun þjóðfræðaefnisins og telur að tengslanet þeirra sem 

myndaðist í námi auk fjölskyldutengsla hafi stuðlað að því að ný viðhorf sem bárust að utan 

                                                

 

 

 

37 Úr fórum Jóns Árnasonar, I, 91. 

38 Ólína Þorvarðardóttir, Þjóðsögur Jóns Árnasonar?, 259-261. 

39 Jón Árnason, Íslenzkar þjóðsögur og ævintýri, VI, 45-48. 

40 Gunnell, Prestlærðir safnarar þjóðsagna á 19. öld, 599. 

41 Úr fórum Jóns Árnasonar, I, 91. 

hafi náð til þeirra. Þeir gegndu því lykilhlutverki í útbreiðslu nýrra þjóðernishugmynda.
42

 

Hann segir í framhaldi af því: 

 

Það mætti því segja að þeir hafi verið á eins konar jaðarsvæði, ekki aðeins að því er varðar stöðu 

þeirra á milli trúarlegra og veraldlegra hugmynda, heldur einnig á milli sveitanna þar sem þeir 

ólust upp og störfuðu og lærdómsheimsins fyrir utan. Segja má að þeir hafi staðið öðrum fæti fast í 

íslenskri mold og dýft hinum í hafsjó alþjóðlegra hugmynda. Þetta var góður grundvöllur fyrir 

söfnun þjóðsagnaefnis. [...] Þegar allt kemur til alls er það engin furða að íslenska prestastéttin 

skuli hafa átt þátt í upphafsstarfinu við að safna þjóðsagnaefni. Slíkt efni var kannski bull en það 

var bull sem hafði alþjóðlega þýðingu.
43

 

 

Þetta jaðarsvæði prestanna endurspeglast í sögnunum sem sagðar voru af þeim á 19. öld. 

Prestarnir voru kennarar og lögregla því kirkjan stýrði bæði menntun og siðferði auk þess sem 

kirkjan var nánast eina félagslega stofnunin á þessum tíma. Prestarnir voru þannig fulltrúar 

Guðs og veraldlegra yfirvalda en um leið hluti af samfélaginu og því fór mannlegt eðli þeirra 

ekki fram hjá alþýðunni. Það liggur því beint við að skoða næst hvernig kirkjan og samfélagið 

mættust á þessum tíma. 

2 Kirkjan og samfélagið  

2.1 Kirkjan  

Kirkjan var valdastofnun sem hafði mikil áhrif á daglegt líf fólksins á Íslandi fram á 19. öld 

og jafnvel enn lengur. Rætur þeirra áhrifa ná langt aftur í aldir og til að auka skilning á stöðu 

kirkjunnar í samfélaginu um miðja 19. öld þarf að skoða sögu hennar allt frá siðaskiptunum á 

16. öld. Sú saga sýnir vel hvernig kirkjan fylgdi veraldlegu yfirvaldi og mótaði trúarlíf 

alþýðunnar. Hún hafði áhrif á viðhorf og hugmyndaheim fólks og það skilaði sér inn í heim 

þjóðtrúar og þjóðsagna. Þannig má víða sjá áhrif kirkjunnar í þjóðsagnasafni Jóns Árnasonar 

og birtist það ekki síst í umgjörð söguefnisins sem kalla má samhengi sagnarinnar. Það 

samhengi er rökstutt með því að þó að sagnirnar geymi gamalt söguefni og þar komi stundum 

fram þættir sem löngu voru horfnir eins og messuhald á jólanótt sem Jónas Jónasson segir í 

                                                

 

 

 

42 Gunnell, Prestlærðir safnarar þjóðsagna á 19. öld, 601-604. 

43 Gunnell, Prestlærðir safnarar þjóðsagna á 19. öld, 604. 

Íslenzkir þjóðhættir að hafi verið afnumið með lögum  árið 1770
44

 þá geyma þær lýsingar á 

umhverfi sem samtíminn þekkti vel eins og Einar Ólafur ræðir í Um íslenzkar þjóðsögur. Þar 

segir hann að sagnirnar séu fullar af smámyndum úr þjóðlífinu, lýsingum af landi og náttúru, 

heimilislífinu og hefðum og samskiptum fólks.
45

 Sagnirnar geta þannig verið heimild um þá 

þekkingu og þær hugmyndir um kirkju og kristni sem fólk hafði á 19. öld. 

  Siðbreyting er orð sem oft er notað um þá breytingu sem varð á kirkjusögu Evrópu á 

16. öld þegar hugmyndir Marteins Lúthers í Þýskalandi og fleiri mótmælenda gegn kaþólsku 

kirkjunni náðu yfirhöndinni og leiddu til róttækra breytinga á trúarlífi og kirkjuskipan.
46

 

Siðbreytingin tók langan tíma á Íslandi og má sennilega segja að henni hafi formlega lokið 

árið 1622 þegar ákveðið var að kirkjuskipan Kristjáns IV. Danakonungs frá 1607 skyldi gilda 

á Íslandi.
47

 Siðbreytingin styrkti hið veraldlega vald á kostnað hins andlega frá því sem verið 

hafði á tímum kaþólsku kirkjunnar.
48

 Grunnur þess lá í þeirri túlkun manna á kenningum 

Lúthers að kirkjuleg valdstjórn ætti að lúta valdi þjóðhöfðingja.
49

 Sú þróun hélt áfram þegar 

við tók tímabil rétttrúnaðar þar sem lútherskur trúarskilningur og kirkjuskipan var fest í sessi 

um leið og konungseinveldi Danakonungs efldist enn meir. Biskupssetrin á Hólum og í 

Skálholti voru miðstöðvar efnahags, menntunar og listsköpunar sem einu byggðakjarnar og 

þjóðfélagsstofnanir landsins og biskuparnir voru milligöngumenn Íslendinga gagnvart 

konungi í Kaupmannahöfn ásamt því að vera yfirmenn trúmála á Íslandi. Ein mikilvægasta 

framför þessa tímabils var útgáfa kristilegra bóka sem áttu að efla trúarhugsun og siðmennt 

þjóðarinnar þó alþýðan gæti yfirleitt ekki nýtt sér það vegna kunnáttuleysis í lestri. Skipulagt 

skólahald hófst einnig á Íslandi í kjölfar siðbreytingarinnar og samfara því opnuðust 

möguleikar til háskólanáms erlendis fyrir þá sem höfðu tök á að leita sér menntunar. Það 

víkkaði sjóndeildarhring presta og biskupa sem báru heim erlenda menningarstrauma.
50

 

                                                

 

 

 

44 Jónas Jónasson, Íslenzkir þjóðhættir, 243. 

45 Einar Ólafur Sveinsson, Um íslenzkar þjóðsögur, 272. 

46 Loftur Guttormsson, Frá siðaskiptum til upplýsingar, 18-23. 

47 Torfi K. Stefánsson Hjaltalín, Íslensk kirkjusaga, 150. 

48 Torfi K. Stefánsson Hjaltalín, Íslensk kirkjusaga, 121.  

49 Einar Sigurbjörnsson, Boðskapur Lúthers, 31. 

50 Torfi K. Stefánsson Hjaltalín, Íslensk kirkjusaga, 174. 

 Prestastéttin var á þessum tíma sundurleit bæði hvað varðar efnahag og menntun þar 

sem margir prestar höfðu litla menntun og mörg prestakallanna gáfu litlar tekjur. Þeir áttu því 

ýmislegt sameiginlegt með alþýðunni og voru í raun hluti hennar þó embættið gæfi þeim 

ákveðna sérstöðu.
51

 Kirkjan var miðdepill sveitarinnar og kirkjuferðir voru mikilvægar í 

fámenni samfélagsins. Þær voru oft eini möguleiki fólks til að hitta aðra og máta sig í 

félagslegu samhengi. Í kirkjuna máttu allir koma og þau kynni sem þar sköpuðust áttu stóran 

þátt í að efla sjálfsmynd fólks. Kirkjurnar höfðu því mikla félagslega og menningarlega 

þýðingu.
52

 

 Kaþólska kirkjan skyldi eftir sig sterka syndavitund sem skapaði bölsýni og ótta meðal 

fólks.
53

 Þessi ótti fylgdi þjóðinni áfram í gegnum siðbreytinguna og kom meðal annars fram í 

trú á óvætti og galdra. Seinni hluti 17. aldar var tímabil galdraofsókna á Íslandi og þar komu 

prestar mikið við sögu. Þeir voru bæði í hlutverki sakborninga og ákærenda. Loftur 

Guttormsson skrifar um þetta í Frá siðaskiptum til upplýsingar og telur að ástæða þess gæti 

verið sú að samkvæmt alþýðutrú var kraftur rúna og galdrastafa fólginn í því að hægt væri að 

virkja það með orðum og tengdist því skriftarkunnáttu sem einungis lærðir menn höfðu.
54

 Á 

sama tíma voru áhrif trúarinnar mjög mikil og kristni var burðarás í gildakerfi fólks.
55

 Þetta 

leiddi meðal annars til þess að mörk kristni og þjóðtrúar urðu skarpari og kirkjan reyndi að 

breyta hugmyndum fólks um hamfarir og erfiðleika frá skýringum þjóðtrúar að þeim skilningi 

kristninnar að um refsingu Guðs væri að ræða fyrir syndsamlegt hátterni.
56

 Þrátt fyrir það 

lifðu kristilegar trúarhugmyndir og þjóðtrúin í friðsamlegri sambúð í hugarheimi fólks á 

Íslandi og kirkjan lagaði sig að því enda blundaði þjóðtrúin sennilega í huga margra presta 

sem áttu ýmislegt sameiginlegt með alþýðunni eins og áður hefur komið fram.
57

 Prestaköll á 

Íslandi voru innan við 200 á þessum tíma og voru ólík hvað varðar umhverfi, tekjumöguleika 

og virðingu. Þar sem bestu tekjurnar var að hafa var líka krafist meiri menntunar og konungur 

                                                

 

 

 

51 Loftur Guttormsson, Frá siðaskiptum til upplýsingar, 217. 

52 Loftur Guttormsson, Frá siðaskiptum til upplýsingar, 245-246. 

53 Torfi K. Stefánsson Hjaltalín, Íslensk kirkjusaga, 113. 

54 Loftur Guttormsson, Frá siðaskiptum til upplýsingar, 277. 

55 Loftur Guttormsson, Frá siðaskiptum til upplýsingar, 10. 

56 Loftur Guttormsson, Frá siðaskiptum til upplýsingar, 272. 

57 Loftur Guttormsson, Frá siðaskiptum til upplýsingar, 297. 

veitti þau embætti í stað þess að almenna reglan var sú að fulltrúar sóknarmanna kusu 

sóknarprestinn.
58

 Veraldlegt yfirvald stjórnaði þannig kirkjunni þegar það þótti skipta máli. 

Staða prestanna í samfélaginu og takmarkaðir möguleikar þeirra til menntunar gerðu það að 

verkum að prestastéttin endurnýjaðist mikið af sjálfri sér þannig að feður kenndu sonum og 

fengu þá svo oft kosna í sinn stað þegar aldurinn færðist yfir. Þannig varð prestastéttin smám 

saman aðgreindari frá samfélaginu og myndaði hóp með eigin menningu og siðferðisviðmiði 

einkum meðal þeirra efnameiri.
59

 Í huga alþýðunnar voru prestar því stétt sem var öðrum ofar 

í virðingarstiganum. 

 Tengsl íslenskra menntamanna við Evrópu urðu til þess að ný trúarhreyfing sem 

kölluð hefur verið píetismi eða heittrúarstefna barst til landsins á fyrri hluta 18. aldar. Helstu 

áhersluatriði þeirrar stefnu voru tengsl trúar og verka og mikilvægi þess að einstaklingurinn 

tæki trúarlega afstöðu.
60

 Helstu áhrif píetismans á Íslandi fólust í því að kristnihald var fært í 

nýjan lagabúning þar sem kveðið var á um kristilega uppfræðslu, heimilisguðrækni, 

stjórnkerfi kirkjunnar og eftirlitshlutverk hennar.
61

 Þannig var ferming barna lögfest og 

fræðslan sem henni fylgdi og tilskipanir um húsaga og húsvitjanir presta.
62

 Í kjölfar 

píetismans kom svo upplýsingin sem bar með sér skynsemistrú þar sem tengsl trúar, náttúru 

og mannlífs urðu sterkari en áður var. Drifkraftur upplýsingarinnar var trú á getu mannsins til 

að breyta lífi sínu með aukinni menntun og upplýsingu.
63

 Þessu fylgdi aukin áhersla á 

menntun embættismanna og almennings. Lestrarkennsla var talin nauðsynleg til að ná 

markmiðum píetista og fengu prestar það hlutverk að fylgjast með lestrarkunnáttu barna ásamt 

þekkingu í kristnum fræðum. Prófastur átti svo að halda skrá yfir frammistöðu þeirra barna 

sem fermd voru. Lestrarherferðin gekk vel og við lok aldarinnar voru flestir Íslendingar eldri 

en 12 ára læsir samkvæmt vitnisburðum kirkjunnar.
64

  

                                                

 

 

 

58 Loftur Guttormsson, Frá siðaskiptum til upplýsingar, 148. 

59 Loftur Guttormsson, Frá siðaskiptum til upplýsingar, 151-152. 

60 Einar Sigurbjörnsson, Heittrúarstefna og upplýsing, 302. 

61 Loftur Guttormsson, Frá siðaskiptum til upplýsingar, 309. 

62 Loftur Guttormsson, Frá siðaskiptum til upplýsingar, 313-316. 

63 Einar Sigurbjörnsson, Heittrúarstefna og upplýsing, 305-306. 

64 Loftur Guttormsson, Frá siðaskiptum til upplýsingar, 331. 

 Prestarnir voru fulltrúar Guðs í augum alþýðunnar á þessum tíma. Verkefni þeirra 

voru mörg og margvísleg þar sem oft voru ekki aðrir embættismenn í sveitum landsins, hvorki 

kennarar né læknar. Auk helgihalds og annarra prestsverka sáu þeir um eftirlit með fræðslu og 

húsaga eins og áður er nefnt. Stundum áttu þeir einnig að halda utan um manntal sóknarinnar 

og sjá um gerð búnaðarskýrslna ásamt því að færa hreppsbók yfir tekjur og gjöld 

sveitarfélagsins. Þeir áttu svo líka að vitja þeirra sem sjúkir voru eða deyjandi og í framhaldi 

af því að sjá um bólusetningar í byrjun 19. aldar vegna skorts á læknum í landinu. Af því 

leiddi líka að oft var leitað til þeirra varðandi læknisráð og aðra hjálp í veikindum.
65

 Jónas 

Jónasson orðar þetta þannig í Íslenzkir þjóðhættir: „Duglegur prestur varð eins og allt í öllu í 

hverri sveit.“
66

 

 Hugmyndafræði upplýsingarmanna fordæmdi trú á vætti, drauga og galdramenn og 

reyndi að „veita ljósi skynseminnar inn í hugarfylgsni fólks“.
67

 Þannig studdi hún aldalanga 

baráttu kirkjunnar við að skerpa mörk þjóðtrúar og kristinnar trúar. Upplýsingin barðist einnig 

gegn átrúnaði á mátt signinga og annarra helgimeðala sem rakið var allt aftur til kaþólskunnar 

en sjá má víða í þjóðsögum 19. aldar.
68

 Ótti við hið óþekkta og yfirnáttúrulega hafði mótað 

uppeldisaðferðir í margar aldir og illa gekk að yfirvinna hann. Ljósleysi í myrkum afkimum 

bæjarhúsanna var enn við lýði og umhverfið hafði meiri áhrif á hugarheim fólks en tilraunir 

menntamanna til að upplýsa alþýðuna. Prestar áttu að uppræta gamlar sögur en það gekk illa 

því þeir gátu ekki stjórnað munnlegu hefðinni.
69

 Þeir reyndu þó að sýna neikvæða afstöðu og 

bar enn á því þegar Jón Árnason hóf söfnun sína. Sú afstaða var þó greinilega á undanhaldi 

því margir prestar tóku þátt í henni bæði sem skrásetjarar og safnarar eins og áður hefur 

komið fram. 

 Kirkja og konungsvald voru tengd órjúfanlegum böndum allt frá siðbreytingu þar sem 

saman fóru kristileg hugmyndafræði og veraldleg lög. Á 19. öld fór að losna um þessi bönd 

með auknu frelsi og borgaralegum réttindum og hugmyndir Lúthers um tengsl veraldlega 

                                                

 

 

 

65 Loftur Guttormsson, Frá siðaskiptum til upplýsingar, 344-347. 
66 Jónas Jónasson, Íslenzkir þjóðhættir, 381. 
67 Loftur Guttormsson, Frá siðaskiptum til upplýsingar, 354. 
68

 Loftur Guttormsson, Frá siðaskiptum til upplýsingar, 355. 
69 Loftur Guttormsson, Frá siðaskiptum til upplýsingar, 355. 

valdsins við Guð voru ekki lengur einráðar.
70

 Kirkjan hafði aðlagast breyttum hugmyndum 

með siðbreytingu, rétttrúnaðarstefnu, heittrúarstefnu og upplýsingu. Hún stuðlaði að aukinni 

menntun sem varð til þess að hugmyndaheimur fólks stækkaði og um leið þörfin á auknu 

frelsi til að taka sjálfstæðar ákvarðanir. Úr þessu varð barátta milli trúar og veraldlegs valds 

þar sem hugmyndir um synd og ótta náðu ekki lengur til fólks og efasemdir um að opinberun 

kristinnar trúar væri æðri mannlegri skynsemi náðu fótfestu.
71

  

 Þetta samspil kirkju og alþýðu frá siðbreytingu til þess tíma þegar Jón Árnason safnaði 

þjóðsögum sínum um miðja 19. öld er vert að hafa í huga þegar rýnt er í sagnirnar í safninu. 

Þær geyma söguefni sem vísar til fortíðar og í þeim leynist oft hugarheimur fyrri tíma en um 

leið birta þær viðhorf og hugmyndir samtímans. Það er því mikilvægt að skoða næst það 

samfélag sem skapaði þessar sagnir. 

2.2 Tvær víddir samfélagsins  

Nítjánda öldin var tími nýrra hreyfinga í átt að lýðræði, einstaklingsfrelsi, þjóðernisvitund og 

efnahagslegu sjálfstæði.
72

 Mannfjöldi á Íslandi árið 1850 var tæplega 70.000
73

 en samfélagið 

var einfalt og hafði lítið breyst í langan tíma. Guðmundur Hálfdánarson ræðir þetta á 

eftirfarandi hátt í grein sinni „ Íslensk þjóðfélagsþróun á 19. öld“ þar sem hann segir:  

 

[...] þjóðlíf Íslendinga um eða fyrir miðja nítjándu öld var staðnað og fátt benti til að þar væri 

gagngerra breytinga að vænta. Frumstæð kvikfjárrækt framfleytti meginhluta þjóðarinnar, líkt og 

hún hafði gert frá upphafi byggðar. Tækniframfarir í landbúnaði voru hægar [...] En þrátt fyrir 

langvarandi kyrrstöðu hófst bylting í atvinnulífi Íslendinga á ofanverðri nítjándu öld, bylting sem 

varla sér enn fyrir endann á.
74

 

 

Þetta var breytingatími í íslensku þjóðlífi bæði hvað varðar stjórnarfar, atvinnulíf og daglegt 

líf fólks sem stóð á þröskuldi aukinna möguleika og meiri fjölbreytni en áður hafði þekkst. 

                                                

 

 

 

70 Þórunn Valdimarsdóttir, Til móts við nútímann, 11. 
71 Þórunn Valdimarsdóttir, Til móts við nútímann, 17. 
72 Guðmundur Hálfdánarson, Íslensk þjóðfélagsþróun á 19. öld, 11. 

 Guðmundur Hálfdánarson, Íslensk þjóðfélagsþróun á 19. öld, 21. 
74 Guðmundur Hálfdánarson, Íslensk þjóðfélagsþróun á 19. öld, 10. 

Magnús Stephensen gaf út lítið kver árið 1820 þar sem hann fjallaði um íslenskt samfélag. Þar 

segir hann stéttir samfélagins vera valdstjórn, kennidóm og bændur og hafi svo verið í margar 

aldir. Valdstjórninni tilheyrðu veraldlegir embættismenn, kennidómi tilheyrðu prestar og 

kennarar en allur almenningur tilheyrði bændastétt. Innan þess hóps voru þá líka taldir 

kaupmenn, handverksmenn og sjómenn.
75

 Þessi skipting mótaði alla samfélagsgerðina og 

skilning fólks á tilveru sinni og hagsmunum. Félagsmótun samfélagsins miðaði að því að 

framleiða bændur þó í litlum bæjum við ströndina væri vaxandi borgarastétt sem stundaði 

önnur störf.
76

 Breytingarnar hafa lengi verið eignaðar þjóðernisvakningu og frelsisleit en 

Guðmundur Hálfdánarson telur að ef til vill megi enn frekar rekja þær til þeirrar kreppu sem 

samfélagið var í eftir að einokun erlendra yfirráða lauk og þeirrar staðreyndar að sveitir 

landsins báru ekki lengur vaxandi fólksfjölda og margir urðu að róa á önnur mið.
77

 

 Daglegt líf fólks var í föstum skorðum. Eins  og áður segir tilheyrðu flestir landsmenn 

bændastéttinni og bæirnir voru oft einangraðir hver frá öðrum. Lífið var hringrás frá morgni 

til nætur og frá vori til vetrar. Dagsverkin tóku mið af árstímanum og hver heimilismaður 

hafði sitt ákveðna hlutverk í hringrásinni.
78

 Skemmtanalífið var fábreytt og margt var horfið 

þegar hér var komið sögu frá því sem verið hafði fyrr á tímum. Þannig voru dansskemmtanir 

fátíðar og vikivakar voru alveg horfnir og segir Jónas Jónasson um þá í bókinni Íslenzkir 

þjóðhættir að „margt er óljóst um það efni, og er hætt við, að svo verði, því að bæði liggur 

margt af því langt aftur í tímanum og er löngu horfið, en heimildir æði-lélegar og í 

molum...“
79

 Hann segir einnig að helsta afþreying fólks hafi verið að heimsækja nágranna eða 

stunda útreiðar á sunnudögum eða öðrum helgidögum. Samkomustaðir voru fáir aðrir en 

kirkjan og svo réttirnar á haustin. Inni á heimilunum var helsta skemmtun fólks fólgin í 

sögulestri og rímnaflutningi á meðan unnið var í baðstofu á kvöldin.  Á sunnudags- og 

hátíðarkvöldum var stundum teflt og tekið í spil þegar frí var gefið frá kvöldvinnunni.
80

 Trúarlíf var hefðbundið meðal fólks og þekking á meginþáttum trúarlífsins almenn 

vegna reglulegra kirkjuferða og tengsla prestsins við fræðslu barna og agaeftirlit. Fólk kunni 

bænir og sálmavers sem farið var með kvölds og morgna, áður en byrjað var að borða og í 

ferðalögum. Einnig var hefð fyrir því að signa sjálfan sig og dyr húsa til varnar illum öflum.
81

 

Þessar athafnir voru yfirleitt hluti af siðvenju sem lærðist frá unga aldri. Prestarnir voru 

þátttakendur í samfélagi fólksins og víða voru þeir fyrst og fremst bændur samhliða 

prestsstörfunum. Menntun þeirra og prestsverkin gerðu það að verkum að þeir nutu yfirleitt 

sérstakrar virðingar meðal sóknarbarnanna en þó hafði almenn hegðun þeirra og framkoma 

mikið að segja varðandi álit fólks á þeim. Jónas Jónasson nefnir sérstaklega í umfjöllun sinni 

um þetta að helst hafi fólk fundið að ágirnd prestanna sem kom fram í því að þeir gengu oft 

hart eftir leigutekjum af kotum kirkjujarðanna enda stundum tekjulitlir sjálfir.
82

 

 Þrátt fyrir þessi sterku áhrif kirkjunnar á bændastéttina þá mótaðist hugmyndaheimur 

hennar á 19. öld mikið af því að öll tilvera manna var háð náttúrunni og þeim öflum sem þar 

ráða ríkjum. Lífsbjörgin fékkst úr dýra- og jurtaríkinu og lífið snerist um það að sigra 

náttúruna. Þetta nábýli við hana skapaði hugmyndir sem stundum eru nefndar „kreddur“ eða 

„kerlingarbækur“ og er í dag oftast nefnt hjátrú sem merkir samkvæmt orðabók trú á 

óraunverulega hluti.
83

 Kreddur birtust víða í samskiptum manna við náttúruna og tengdust 

þeim hugmyndum að sérstakur kraftur byggi í umhverfinu sem væri utan við valdsvið 

mannsins. Jónas Jónasson ræðir hjátrúna sem arf frá heiðinni fornöld. Hann segir: 

 

Eins og við má búast, var hjátrúin margvísleg, þar sem hliðar lífsins eru svo margar. [...] Margt af 

því er byggt á sálfræðilegum grundvelli, en hefir aflagazt í trú þjóðarinnar, og víða hafa í 

einverunni og fásinninu trú og skoðanir fæðzt, eflzt og þroskazt, sem síðan hafa horfið og týnzt.
84

 

 

Jónas talar í þessu sambandi meðal annars um trú á ákveðna daga, forlögin, mátt steina og 

jurta, áhrif veðurfarsins og álög af ýmsu tagi.
85

 Þessar hugmyndir má sjá í þeim sögum sem 

sagðar voru manna á milli og fengu á sig það form sem við köllum þjóðsögur í dag. Í þeim 

birtast tvær víddir tilverunnar í huga fólks, hin raunverulega sem felur í sér gleði og sorgir 

daglegs lífs og hin hulda þar sem tilfinningar, væntingar og ótti fá útrás í óraunverulegum 

myndum tilverunnar. 

 Mannfræðingurinn Kirsten Hastrup skoðaði hugmyndaheim Íslendinga og tengsl 

þeirra við náttúruna á tímabilinu 1400 - 1800 og skrifaði um það bókina Nature and Policy in 

Iceland 1400 - 1800 árið 1990. Hún segir:  

 

[...] the Icelanders were permanently engaged in drawing a boundary between themselves and their 

environment. This boundary was also a boundary between the inside and the outside, or between 

the controlled and the uncontrolled space.
86

 

 

Hún segir líka í framhaldi af þessu að svo virðist sem litlar breytingar hafi orðið á þessum 

hugmyndum fram á 19. öld.
87

 Það svæði sem Hastrup kallar utangarðs eða utan þess rýmis 

sem maðurinn hefur stjórn á, felur í sér það sem hún kallar hina huldu vídd (the hidden 

dimension). Hún segir að í huga Íslendinga hafi þessi hulda vídd verið jafn raunveruleg og 

það sem hægt var að sjá og snerta. Þar var að finna yfirnáttúrulegar vættir, drauga og krafta 

galdursins.
88

 Niðurstaða hennar er sú að „every step the Icelander took in the landscape was 

informed by his knowledge of the hidden dimension.“
89

 

 Hin hulda vídd sem Hastrup fjallar um felur í sér mikinn hluta af því efni sem finna 

má í þjóðsögum Jóns Árnasonar. Þar koma fram yfirnáttúrulegar vættir sem huldufólk, 

vatnabúar eða tröll og draugar sem afturgöngur, uppvakningar eða fylgjur og þar eru 

galdrasögur þar sem jafnvel presturinn er þekktur galdrameistari. Þessar sögur bera með sér 

hugmyndir úr fornri heiðni sem hafa fylgt þjóðinni á ferð hennar með kirkjunni í margar aldir. 

Þegar sögurnar eru svo skráðar um miðja 19. öld geymist þessi arfur í bók og heldur áfram að 

hafa áhrif á hugmyndaheim samtímans hverju sinni. Áhugavert er að sjá hvernig þessi arfur úr 

heiðinni fortíð tengdist viðhorfum fólks til kirkjunnar og ekki síst prestsins sem var á sama 

tíma þátttakandi í samfélaginu og fulltrúi kristninnar sem vildi útrýma þessum hugmyndum. 

Margar sagnir í þjóðsagnasafni Jóns Árnasonar birta afstöðu fólks til prestsins í gegnum 

tengsl hans við hina huldu vídd og verður nánar fjallað um þær í næsta kafla. 

3 Hlutverk prestsins 

3.1 Prestasagnir  

Þjóðsagnasafn Jóns Árnasonar er nú aðgengilegt í sex bókum sem voru fyrst prentaðar á 

árunum 1954 - 1961. Í þessari rannsókn var valin sú leið að skoða sagnir í fyrstu bókinni sem 

er endurgerð þeirrar útgáfu sem prentuð var í Þýskalandi árið 1862. Jón Árnason flokkaði 

sagnirnar þar samkvæmt fyrirmynd Konrad Maurer sem gaf út safn af íslenskum þjóðsögum í 

Þýskalandi árið 1860. Þar byggir Maurer á flokkun Grimm bræðra við útgáfu á Kinder- und 

Hausmärchen.
90

 Rannsóknin nær til sagna úr fyrstu þremur flokkum Jóns sem eru: I. 

Goðfræðisögur, II. Draugasögur og III. Galdrasögur. Samtals eru 641 sögn í þessum flokkum 

í fyrstu bókinni en sagnir sem fjalla um kirkjuna, presta, helgiathafnir og trúarsiði eru 438. 

Prestasagnir eru þar 214 þar sem prestur kemur fram í ýmsum myndum. Þessar 214 sagnir eru 

þannig eiginlegt rannsóknarefni þessarar ritgerðar og birtist yfirlit yfir þær í viðauka hennar. 

Öll umfjöllun hér á eftir um sagnir í þjóðsagnasafninu er miðuð við þessar sagnir nema annað 

sé tekið fram. 

 Sagnirnar í þessum þremur flokkum eru margvíslegar bæði efnislega og í 

framsetningu. Sumar þeirra eru stuttar og aðrar langar og oft virðist sem þær séu fyrst og 

fremst frásögn af liðnum atburðum þar sem athyglin er á söguefninu, undarlegum atburðum 

sem gerðust í sveitinni fyrir löngu síðan. Margar sagnir eru tengdar mönnum og atburðum frá 

fyrri öldum og stundum eru nokkrar ólíkar atburðalýsingar settar saman í eina sögn. Þetta 

skapar vanda þegar reynt er að lesa í þær hugmyndir og gildi sem birtast í sögnunum en í 

þessari rannsókn er farin sú leið að einangra prestinn og skoða aðeins birtingarmynd hans og 

greina hlutverk hans út frá henni. Íslenska orðið hlutverk er meðal annars skilgreint sem 

verkefni eða ætlunarverk og gefur það góða mynd af því sem ætlunin er að skoða.
91

 Presturinn 

birtist með margvíslegum hætti í þessum sögnum og er stundum á hliðarlínunni. Þá er 

hlutverk hans dregið fram en ekki aðalatriði viðkomandi sagnar og horft er til þess hvernig 

frásagnaraðili setur fram hugmynd sína um prestinn.  

 Jón Árnason sat við skrifborðið sitt í Reykjavík á meðan prestar og aðrir menntamenn  

skrifuðu niður frásagnir fólks út um allt land. Áhersla þeirra allra var á textann eða söguna 

sjálfa þannig að frásagnaraðili og umhverfi hans skipti litlu máli og vantar því mjög víða 

upplýsingar um það hvaðan sagnirnar eru komnar og hvers konar nærsamfélag mótaði þá 

útgáfu sem birtist í þjóðsagnasafninu. Þeir sem skrifuðu sagnirnar eftir frásagnaraðilum eru 

nefndir skrásetjarar í þjóðsagnasafninu eins og fram kemur í kafla 1.3 og eru upplýsingar um 

þá mun ítarlegri en upplýsingar um frásagnaraðilana.
92

 Þær eru þó ekki fullnægjandi og vantar 

við margar sagnir. Skrásetjarar gegndu mikilvægu hlutverki því þeir leituðu eftir efni hjá fólki 

og tóku ákvörðun um það hvaða efni skyldi sent til Jóns. Skrásetjarar voru líka áheyrendur og 

höfðu því áhrif á það sem þeim var sagt eins og rætt var í kafla 1.2. Þegar leitað er eftir 

viðhorfum og gildum í sögnum er því ekki aðeins mikilvægt að skoða frásagnaraðila heldur 

einnig skrásetjara því sagnirnar gefa upplýsingar um viðhorf þeirra og gildi. Skortur á 

upplýsingum takmarkar þó möguleika á því að skoða slíkar hugmyndir í sögnum 

þjóðsagnasafnsins. 

 Sameiginlegt einkenni flestra þeirra sagna í þjóðsagnasafni Jóns Árnasonar sem hér er 

fjallað um er vísun þeirra í yfirnáttúrulega atburði. Þar koma víða við sögu vættir sem allir 

vita um en enginn sér, draugar sem valda óútskýranlegum atburðum eða þekking sem nær út 

fyrir skilning fólks. Tilvist þessara hugmynda byggir á þörf manna til að útskýra það sem ekki 

er hægt að útskýra á þeim þekkingargrunni sem fólk hafði. Þegar þekkingin nægir ekki til 

útskýringa á undarlegum fyrirbærum er notuð leið sem kölluð var hjátrú áður fyrr en hefur nú 

verið nefnd þjóðtrú í um það bil hundrað ár.
93

 Mannfræðingurinn Christophe Pons fjallar um 

þessar hugmyndir í grein sem hann nefnir „Gegn þjóðtrú“ og birtist í Skírni árið 1998. Þar 

segir hann: 

Það hvort huldufólk og draugar séu til eða ekki skiptir litlu, heldur hvað þessi fyrirbæri kunni að 

tákna. Hugmyndin um drauga eða huldufólk getur leitt til ákveðins atferlis og hegðunar en hvort 

tveggja er áhugavert vegna þess að það er ekki tilviljanakennt heldur endurspeglar sameiginleg 

viðhorf Íslendinga.
94

 

 

Pons heldur því ennfremur fram að fólk túlki fyrirbæri í umhverfinu út frá menningu eða „í 

ljósi almennra, sameiginlegra birtingarmynda.“
95

 Pons vill þannig skilgreina þjóðtrú sem 

„varanleg menningarbundin viðhorf“ og vísar þar í franska félagsfræðinginn Dan Sperber. 

Þessi viðhorf byggja á trausti á fortíðinni og vísa til fyrri tíma.
96

 Hugmyndirnar hafa færst á 

milli kynslóða með sögnunum og tengst persónum og stöðum sem samfélagið þekkti til en 

tilheyrðu þó liðnum tíma. Það var auðveldara að hugsa sér prest sofa hjá huldukonu fyrir tvö 

hundruð árum en prestinn í samtímanum.  

 Ulf Palmenfelt setur þetta upp sem orðræðutækni til að takast á við sársaukafull 

vandamál sem samtíminn hverju sinni þarf að takast á við. Hann talar um fictionalization þar 

sem staðreyndir eru settar fram eins og skáldskapur, temporal disctancing þar sem 

samtímavandamál eru sviðsett í fortíðinni og temporal approximation sem er tímatengd 

nálgun þar sem sagan er sögð hafa gerst fyrir um það bil 100 árum. Fjarlægðin er þá næg til 

að enginn geti staðfest söguna, atburðir eru hæfilega sveipaðir dulúð en nálægðin er þó næg til 

að gera sögnina trúanlega.
97

 Gömul saga um prest er þannig notuð til að tákna mismunandi 

viðhorf fólks til presta samtímans. Yfirnáttúrlegar verur, draugar og galdrar eru 

menningarbundnar skýringarmyndir sem gefa táknrænum sögum spennandi viðmót og skýra 

um leið það sem raunþekkingin getur ekki skýrt. Með aukinni þekkingu hurfu þessar 

skýringarmyndir smám saman, eða dofnuðu í það minnsta þó enn séu þær stundum eina 

skýringin á undarlegum fyrirbærum. Notkun þeirra í sagnahefð 19. aldar er þó hugsanlega 

fyrst og fremst komin til af þeim menningarbundnu viðhorfum sem Pons talar um. Þjóðtrúin 

og kristnin héldust oft í hendur í huga fólks á þessum tíma enda höfðu þær báðar gengið með 

þjóðinni í langan tíma og mótað hugarheim hennar. Þessi blanda kemur vel fram í 

prestasögnunum sem segja flestar frá samskiptum presta við eitthvað yfirnáttúrulegt. 

 Presturinn kemur víða fyrir í þeim hluta þjóðsagnasafnsins sem hér er rætt um. Hann 

er stundum nafngreindur og jafnvel skráð hvenær hann var prestur á tilteknum stað. Þetta 

hefur gefið sögninni trúverðugleika þó sögnin segi frá gömlum atburðum jafnvel frá 17. eða 

18. öld. Presturinn birtist oft á hliðarlínunni þar sem eiginkona, börn hans eða vinnufólk taka 

þátt í atburðarás sagnarinnar eða hann sjálfur er þátttakandi án þess að vera gerandi sögunnar. 

En presturinn er líka oft umfjöllunarefnið og söguhetjan sem ýmist framkvæmir góð verk eða 

ill. Þannig getur presturinn kveðið niður drauga og varið fólk ásókn þeirra, verið 

milligöngumaður manna og vætta eða vakið upp drauga og óvirt legstaði. Stundum er 

presturinn í persónulegum tengslum við vætti og hjálpar þeim ekki síður en fólki. Hann getur 

einnig verið í nánum samskiptum við ill öfl eins og Kölska sjálfan og látið þau vinna fyrir sig. 

Hann sér stundum og segir frá atburðum í framtíðinni en verður líka að láta í minni pokann 

fyrir draugum og deyr jafnvel af þeirra völdum. Í tröllasögum kemur fyrir að presturinn sé 

étinn af tröllum en oftar er hann sá sem sigrar þau með þeirri helgi sem fylgir starfi hans. 

 Galdrasögurnar geyma mikið efni um presta. Þær segja frá visku og góðsemi þeirra en 

einnig er sagt frá ágirndinni og afleiðingum hennar. Stundum notar presturinn sjónhverfingar 

til að hafa áhrif á viðhorf fólks eða atburðarás og margar sögur eru af því hvernig hann notar 

galdra til að kenna fólki góða siði og hugsun. Þjóðsagnasafnið geymir sögur af prestum sem 

voru þekktir galdramenn og lýsa þær því hvernig presturinn notar þekkingu sína í samskiptum 

við fólkið. Þannig eru sögur af fimmtán þekktum prestum skráðar í safnið í undirkaflanum 

„Einstakir galdramenn“. Í upphafi þess kafla hefur Jón Árnason skrifað stuttan inngang þar 

sem hann segir: 

 

Oft má svo að bera, jafnvel nú á dögum, að menn ætli að einstakir menn sem vel eru viti bornir séu 

galdramenn þó þeir vilji ekki sjálfir vera kunnir að því; eins má og vel vera að menn noti 

hyggilega trúna á galdrakunnáttu annara sér til hags þótt þeir sem noti séu sjálfir fjarri því að trúa 

slíku.98 

Þessar sögur birta margar baráttu góðs og ills þar sem prestur tekst á við ill öfl og hefur 

yfirleitt sigur. Fjöldi þessara sagna í þjóðsagnasafninu bendir til þess að þar komi fram 

hugmyndir fólks um miðlæga stöðu prestsins í átökum góðs og ills í tilverunni. Presturinn er 

þar fulltrúi hins góða og gott dæmi um það er sagnaminni sem segir frá dauðastund slíkra 

presta og dregur fram viðhorf fólks til þess hvað sigrar í þessari baráttu. Þar segir prestur fyrir 

um það hver tákn verði á dauðastund hans ef sálin fari til Guðs og þá megi jarða hann í 

kirkjugarði að öðrum kosti verði að dysja hann á víðavangi. Undantekningarlaust er 

niðurstaða frásagnarinnar sú að prestur fær leg í kirkjugarði. 

 Presturinn birtist þannig með ýmsu móti í þjóðsagnasafninu. Hann var í lykilhlutverki 

í hverju samfélagi og allir tengdust honum með einhverjum hætti, ýmist persónulega eða í 

gegnum starf kirkjunnar. Hann var skör hærra settur en flestir aðrir meðlimir samfélagsins og 

því ekki óeðlilegt að fólk hefði mismunandi skoðanir á því hvernig persóna hann var og ekki 

síst á hlutverki hans og hvernig hann rækti það. Seinni hluti rannsóknarinnar felst því í að 

greina þau mismunandi hlutverk prestsins sem birtast í sögnunum og skoða hvaða hugmyndir 

og viðhorf frásagnaraðila koma þar fram. Slík greining getur gefið mynd af því hvaða augum 

fólk leit prestinn. Hann var fulltrúi kirkjunnar en um leið einstaklingur sem var þátttakandi í 

samfélaginu og bjó yfir þekkingu og lærdómi sem fyrir flestum öðrum var sem lokuð bók. 

3.2 Hlutverkin 

Þjóðfræðingurinn Ulf Palmenfelt frá Gotlandi í Svíþjóð rannsakaði sagnir sem Per Arvid Säve 

safnaði og skráði á Gotlandi á 19. öld. Hann segir að hægt sé að nota sagnir til að skoða 

hugmyndir fólks um viðhorf og gildi.
99

 Sagnir eru þjóðsögur þar sem andstæður mætast og 

barátta góðs og ills fer fram með einhverjum hætti á sama hátt og í ævintýrum. Rússneskur 

formgerðarfræðingur Vladímir Propp rannsakaði formgerð rússneskra þjóðsagna á fyrri hluta 

20. aldar þar sem hann greindi grunnþætti þjóðsagna út frá þeim hlutverkum sem persónur 

þeirra hafa (dramatis personae) og sýndi fram á að öll ævintýri byggðust upp á þessum 

þáttum.
100

 Palmenfelt hefur sett fram hugmynd sem gengur aðeins lengra og nýtist betur við 

                                                

 

 

 

99
 Palmenfelt, On the Understanding of Folk Legends, 144. 

100 Propp, Morphology of the Folktale, 23. 

greiningu á sögnum. Hann vill greina á milli persónu í sögn og þess hlutverks sem hún hefur í 

atburðarásinni. Persóna í sögn eru þá staðalmynd (stereotype) leikara í leikriti sagnarinnar en 

hlutverk hennar er sú leikræna staða sem hún hefur gagnvart öðrum persónum. Persóna í 

tiltekinni sögn getur þannig haft mismunandi hlutverk innan hennar.
101

 Þessi hugmynd 

Palmenfelts getur gagnast til að skoða þær hugmyndir sem frásagnaraðilar höfðu um þær 

staðalmyndir sem persónur sagnanna eiga að túlka. Þeir velja hlutverkin út frá þeirri hugmynd 

sem þeir hafa um persónurnar.  

 Palmenfelt greindi átta hlutverk í gotlensku sögnunum samkvæmt þessari hugmynd. 

Fyrst nefnir hann hlutverk áhorfandans (observer). Hann er til hliðar við atburðarás 

sagnarinnar og er oft nefndur í upphafi hennar en getur svo breyst í virkan þátttakanda eða 

aðalpersónu. Næst nefnir Palmenfelt fórnarlambið (victim) sem stundum er saklaus persóna 

sem verður fyrir barðinu á illum öflum en getur líka verið orsakavaldur sem fær makleg 

málagjöld. Orsakavaldur (norm violator) er driffjöður sagnarinnar og veldur atburðarásinni, 

sérstaklega í sögnum sem fjalla um mörk sem eru rofin eða reglu sem er brotin og afleiðingar 

þess. Hann dregur fram það sem samfélagið hafnar og opinberar miðlæg viðhorf um það sem 

er rangt. Hetjan (hero) táknar aftur á móti eftirsóknarverð viðhorf og gildi. Hetjan er fulltrúi 

þess góða, mannlega, eðlilega og viðurkennda. Hún yfirbugar hið illa og endurgerir það sem 

orsakavaldur eyðilagði. Milligöngumaður (mediator) miðlar málum milli óvina og hjálpar 

mönnum gegn yfirnáttúrulegum vættum. Andstæðingurinn (opponent) er persónugerð hins 

illa, óeðlilega, ómannlegrar hegðunar, ofbeldis, ógnar eða hættu. Hann getur verið maður eða 

óvinveitt vætt sem býr yfir mannlegum eiginleikum eða göllum. Hjálparinn (helper) er 

persóna, dýr eða yfirnáttúruleg vætt í dulargervi sem styður einn af andstæðingum 

sagnarinnar. Að lokum nefnir Palmenfelt svo hlutverk hlustandans (identificand). Hann tengir 

sögnina við samtíma sagnarinnar þar sem hlustandinn samsamar sig ímynd, atferli eða 

tilfinningum í sögninni.
102

 

 Sagnir af prestum í íslensku þjóðsagnasafni frá 19. öld geta gefið hugmyndir um 

viðhorf og gildi samfélagsins á þeim tíma á sama hátt og gotlensku sagnirnar sem Palmenfelt 

skoðaði. Presturinn fær mörg og margvísleg hlutverk í sögnum þjóðsagnasafnsins samkvæmt 

þessari skilgreiningu Palmenfelt og hægt er að skoða hvaða hugmyndir fólk hafði um hann 

með því að greina þessi hlutverk. Hlutverkagreining Palmenfelts er tæki sem auðvelt er að 

nota við slíka greiningu og fá þannig mynd af þeim viðhorfum sem fólk hafði til presta sem 

einstaklinga og ekki síður sem fulltrúa þeirra trúar- og siðferðishugmynda sem þeir þjónuðu. 

Hægt er að nota áðurnefnda skilgreiningu Palmenfelts á hlutverkum í grunnatriðum en hér 

verður farin sú leið að einfalda kerfi hans og aðlaga það þeim sögnum sem eru til skoðunar og 

íslenskum veruleika þeirra.  

 Algengt er í prestasögnum að nafngreindur prestur komi fyrir í upphafi sagnar. Oft 

hefur hann lítil eða jafnvel engin áhrif á gang sögunnar og virðist tilgangurinn með hlutverki 

hans eingöngu vera að gera sögnina trúverðuga með því að stað- eða tímasetja hana við 

þennan tiltekna prest. Einnig birtist hann stundum á hliðarlínunni þar sem hann hefur lítil 

áhrif á gang sögunnar en er þó hluti söguefnis. Þannig má setja prestinn í hlutverk áhorfanda 

(1) og skilgreina hann sem hlutlaust söguefni. Hlutverk fórnarlambs (2) fær prestur sem tapar 

fyrir yfirnáttúrulegum öflum. Örlög hans eru ekki alltaf dauði heldur geta þau falið í sér ýmsa 

erfiðleika eins og veikindi eða draugagang. Orsakavaldur (3) er prestur sem brýtur reglu 

samfélagsins og veldur með því ógæfu annarra. Hetja (4) er prestur sem viðheldur eða 

endurheimtir jafnvægi samfélagsins. Prestur er svo milligöngumaður (5) þegar hann miðlar 

málum og hjálpar einstaklingum gegn illum öflum. Í prestasögnum hjálpar prestur jafnt 

vættum sem mönnum og staðfestir það þær hugmyndir sem koma fram í kafla 2.2 um tvær 

víddir samfélagsins og mikilvægi hinnar huldu víddar fyrir daglegt líf fólks. Hlutverk 

hetjunnar og milligöngumannsins renna stundum saman einkum í galdrasögnum og er farin sú 

leið hér að skrá hlutverk hetjunnar þar sem bæði hlutverkin geta átt við. 

 Hlutverk presta birtast á margvíslegan hátt í sögnum og í þessari rannsókn eru dregnar 

fram helstu birtingarmyndir þeirra í þjóðsagnasafninu og þeim skipað í hópa innan þeirrar 

einföldu hlutverkaflokkunar sem nefnd er hér að framan. Margar sagnanna eru samsettar úr 

fleiri en einni frásögn og hlutverk presta eru stundum fleiri en eitt. Til einföldunar er aðeins 

greint eitt aðalhlutverk presta í slíkum sögnum. Hlutverk heimilisfólks prestsins er sett í flokk 

með prestum þegar það gegnir sömu stöðu og presturinn sem áhorfandi. Margar sagnir hafa 

prest sem áhorfanda ásamt því að gegna öðru hlutverki og þá er áhrifameira hlutverkið dregið 

fram. Þegar fleiri en eitt áhrifahlutverk prests birtist í sögn er það hlutverk valið sem vegur 

þyngst í frásögninni og stuðlar að niðurstöðu. Greining sagnanna fer hér á eftir þar sem annars 

vegar eru tölfræðilegar niðurstöður og hins vegar nánari skipting hlutverkanna í efnislega 

hópa þar sem fram kemur hvernig presturinn tengist söguefninu. Yfirlit yfir þær sagnir sem 

notaðar voru í rannsókninni og hlutverkagreining þeirra er að finna í viðauka í lok 

ritgerðarinnar. 

3.2.1 Goðfræðisögurnar 

Goðfræðisögurnar í þjóðsagnasafni Jóns Árnasonar fjalla um samskipti manna við þær 

yfirnáttúrulegu vættir sem hafa fylgt íslensku þjóðinni frá upphafi. Þetta er huldufólkið, ýmsir 

sæ- og vatnabúar og tröllin. Sögur í þessum flokki eru 196 í fyrstu bókinni og af þeim fjalla 

46 um presta. Þeir koma við sögu í huldufólks- og tröllasögum en eru hvergi nærri í sögum af 

sæ- og vatnabúum. Meiri hluti þessara sagna birtir góða ímynd presta sem eru andlega sterkir 

og hafa vald í báðum víddum. Nokkrar sögur lýsa þó veiklyndi þeirra eða hroka og þeirri 

refsingu sem af því hlýst. Efnisleg skipting goðfræðisagnanna er þannig:
103

 

(1) Nítján sagnir í flokki goðfræðisagna lýsa prestum einungis sem hlutlausu söguefni eða 

áhorfanda: 

 nafngreindur prestur tíma- og staðsetur sögnina fyrir áheyrendur (fjórar sögur)  

 prestur sér og á samskipti við vætti (fimm sögur) 

 fjölskyldumeðlimir prests tengjast helstu sögupersónum (fimm sögur) 

 óskilgreindur prestur kemur við sögu sem hluti af kirkjunni (fjórar sögur) 

 prestur huldufólks kemur við sögu (ein saga) 

 (2) Fimm sagnir sem segja frá presti sem tapar fyrir vættum og birtist þannig sem 

fórnarlamb: 

 prestur er tekinn af vættum (fjórar sögur) 

 prestur missir barn til vætta eða af þeirra völdum (ein saga) 

 (3) Ein sögn segir frá presti sem brýtur reglu samfélagsins og er því orsakavaldur þegar 

hann hæðist að huldufólki sem refsar honum með því að taka dóttur hans. 

 (4) Fimmtán sagnir segja frá presti sem viðheldur jafnvægi samfélagsins og er þannig 

hetja. Þær birta hugmyndir um jafnvægi á milli vídda og mikilvægi vættanna í lífi fólks: 

                                                

 

 

 

103 Hægt er að sjá hvaða sagnir raðast í hvern hlutverkaflokk í skránni í viðauka ritgerðarinnar.  

 prestur á í góðum samskiptum við vættir (sex sögur) 

 prestur vinnur prestsverk fyrir vætti (tvær sögur) 

 prestur varnar því að vættir skaði fólk (sjö sögur) 

 (5) Sex sagnir segja frá presti sem hjálpar einstaklingum gegn illum öflum og er þannig 

milligöngumaður. Þessir einstaklingar geta verið bæði úr manna- eða vættaheimi: 

 prestur hjálpar vættum gegn mönnum (tvær sögur) 

 prestur hjálpar mönnum gegn vættum (fimm sögur) 

 prestur hjálpar vættum sem hafa menn hjá sér (ein saga) 

3.2.2 Draugasögurnar 

Draugasögur í safni Jóns Árnasonar eru annars vegar sögur af afturgöngum sem eru fólk á 

ferli eftir dauðann og hins vegar af uppvakningum sem eru vaktir upp með göldrum til að 

framkvæma ákveðin verk.
104

 Sögur í þessum flokki í fyrstu bók þjóðsagnasafnsins eru 148 og 

segja 48 þeirra frá prestum. Þær birta bæði góða og slæma ímynd presta þar sem viska þeirra 

sigrar en örlögin ná þó stundum yfirhöndinni. Hér eru örlögin í hlutverki hins yfirnáttúrulega 

og baráttan er á milli góðs og ills þar sem presturinn birtist stundum í hlutverki hins illa. 

Efnisleg skipting draugasagnanna er þannig: 

(1) Sautján sagnir í þessum flokki segja frá presti sem áhorfanda: 

 nafngreindur prestur tíma- og staðsetur sögnina (sex sögur) 

 prestur er hluti af ættartölu (fimm sögur) 

 prestur er hlutlaust söguefni (sjö sögur) 

 (2) Sjö sagnir segja frá presti sem lýtur í lægra haldi fyrir draugum og er því fórnarlamb. 

 (3) Tólf sagnir segja frá presti sem brýtur reglu samfélagsins og verður orsakavaldur: 

 prestur neitar einstakling um leg í kirkjugarði (tvær sögur) 

 prestur sendir draug til að hrella óvin sinn (tvær sögur) 

 prestur rýfur helgi kirkjugarðs (þrjár sögur) 

 draugur hefnir vegna afbrýði, reiði eða svikinna loforða (fimm sögur) 

                                                

 

 

 

104 Jón Árnason, Íslenzkar þjóðsögur og ævintýri, I, 213. 

 (4) Fimm sagnir segja frá presti sem er hetja og viðheldur jafnvægi samfélagsins: 

 prestur sigrar ágang drauga (þrjár sögur) 

 prestur svarar spurningum um dauðann (tvær sögur) 

 (5) Sex sagnir segja frá presti sem hjálpar einstaklingum gegn illum öflum og er 

milligöngumaður: 

 prestur hjálpar draug gegn mönnum (ein saga) 

 prestur hjálpar mönnum gegn draugum (fimm sögur) 

3.2.3 Galdrasögurnar 

Galdrasögur eru stór flokkur í þjóðsagnasafninu og presturinn kemur þar víða við sögu. 

Galdrasögur byggja á þeirri trú að til séu menn sem geti framkvæmt yfirnáttúrulega hluti 

vegna hæfileika sem þeir hafa umfram aðra menn. Þær segja frá mönnum sem nota andleg 

verkfæri sem fólk þekkir ekki og skrifuð eða töluð orð sem verða eins og galdrar þegar fólk 

skilur ekki það sem fram fer. Þessum hæfileikum má skipta í yfirnáttúrulegar gáfur og 

galdrabrellur sem menn læra af öðrum.
105

 Í safninu eru 297 slíkar sögur og af þeim segja 120 

sögur af prestum. Flestar sögur eru sagðar af séra Eiríki í Vogsósum eða 35 og fjalla þær 

yfirleitt um það hvernig hann notar þekkingu sína til góðra verka og til lærdóms fyrir aðra 

sem aftur stuðlar að betra samfélagi. Áberandi er að galdrakunnátta presta er talin styrkur og 

stjórn þeirra á illum öflum birtist í mörgum sögnum í þessum flokki. Efnisleg skipting 

galdrasagnanna er þannig: 

(1) Sextán sagnir segja frá presti sem áhorfanda: 

 nafngreindur prestur staðsetur sögu (átta sögur) 

 prestur er hlutlaust söguefni (sex sögur) 

 prestur/prestskona er heimild sögu (tvær sögur) 

 (2) Níu sagnir segja frá presti sem er fórnarlamb og hrekktur af galdramanni án þess að 

koma vörnum við. 

 (3) Fimm sagnir segja frá presti sem brýtur reglu og er því orsakavaldur: 

                                                

 

 

 

105 Jón Árnason, Íslenzkar þjóðsögur og ævintýri, I, 391. 

 prestur nýtir hæfileika sína til ills og er refsað (tvær sögur) 

 ágjarn prestur fær makleg málagjöld (þrjár sögur) 

 (4) Áttatíu og átta sagnir segja frá presti sem hetju sem viðheldur jafnvægi í samfélaginu 

með visku, styrk og þekkingu: 

 prestur segir fyrir óorðna atburði (átta sögur) 

 prestur stöðvar galdur (sex sögur) 

 prestur stöðvar ill öfl/verk með galdri/ótta við galdur (fimm sögur) 

 prestur notar helgi kirkjunnar gegn galdri (þrjár sögur) 

 prestur hefur stjórn á illum öflum (tuttugu og fimm sögur) 

 prestur beitir sjónhverfingum til lærdóms (tuttugu og fjórar sögur) 

 prestur notar fjölkynngi til góðra verka (tólf sögur) 

 galdraprestur fer til himna eftir dauðann (fimm sögur) 

 (5) Ein sögn segir frá presti sem er milligöngumaður þar sem hann er beðinn um að fylgja 

kistu galdramanns til kirkju svo huldukona geti ekki stolið líkinu.  

 Þessi hlutverkagreining gefur mynd af því hvernig sagnirnar geyma hugmyndir fólks 

um prestinn í samfélaginu. Flokkun sagnanna er stundum flókin af því að hver sögn getur 

geymt fleiri en eitt hlutverk sem prestinum er úthlutað og getur verið álitamál hvaða hlutverk 

sé mikilvægast. Áhugavert væri að fara dýpra í greiningu á einstökum, samsettum sögnum og 

skoða þessi mismunandi hlutverk þó það sé ekki gert að þessu sinni. Sagnirnar flokkast flestar 

nokkuð auðveldlega í þá hópa sem hér eru dregnir fram og má draga af því þá ályktun að 

innan samfélagsins hafi verið til staðar nokkuð fastmótaðar hugmyndir um þessi mismunandi 

hlutverk. Þessi hlutverkagreining er svar við fyrri spurningu þessarar rannsóknar um það 

hverjar séu birtingarmyndir presta í þjóðsagnasafninu og í næsta kafla verður rætt hvaða gildi 

og viðhorf megi lesa úr þessum upplýsingum og leitað svara við seinni rannsóknarspurningu 

verkefnisins. 

4 Birtingarmyndir presta 

4.1 Heilagt, veraldlegt og yfirnáttúrulegt 

Hugmyndir fólks um presta birtast í þeim hlutverkum sem þeim eru gefin í sögnunum. Þau 

hlutverk sem hér hafa verið skoðuð gefa til kynna bæði jákvæð og neikvæð viðhorf til presta á 

19. öldinni. Þannig birta hlutverk (4) og (5) jákvæða mynd en hlutverk (2) og (3) neikvæða 

mynd. Hlutverk (1) er í raun hlutlaust en mikilvægt því það dregur fram þörf fólks fyrir að 

sagnirnar séu trúverðugar. Presturinn virðist oft fullnægja þessari þörf með nærveru sinni í 

sögninni hvort sem frásagan er tengd honum eða ekki. Hann er oft nafngreindur og tengist þá 

ákveðnu tímabili og staðsetningu en stundum er aðeins talað um prest og virðist það nægja til 

að tengja sagnirnar kirkjunni. Kirkjan var valdið í samfélaginu og tengiliður við hina kristnu 

trú sem allir þekktu. Fastmótað form og skipulag kirkjunnar skapaði öryggi í heimi þeirra sem 

máttu sín lítils í baráttunni við náttúruna og kenning hennar beindi mönnum til góðra hugsana 

og verka á erfiðum dögum.  

 Meirihluti sagnanna dregur upp jákvæða mynd af prestinum þar sem hann er góður, 

hjálpsamur, sterkur og umfram allt vitur. Hann skapar trúverðugleika, tekur tillit til ólíkra 

vídda samfélagsins, hjálpar þeim sem koma sér í ógöngur og leiðbeinir af visku sinni. 

Neikvæð mynd er aftur á móti dregin upp þegar presturinn brýtur reglu samfélagsins, er 

veiklyndur, einrænn eða eigingjarn. Jákvæðar og neikvæðar athafnir prestsins birtast jöfnum 

höndum innan og utan kirkju og helgi prestsins virðist fylgja nafngiftinni. Presturinn er 

þannig alltaf fulltrúi kirkjunnar jafnvel þegar hann sefur hjá huldukonu í hól eða vekur upp 

draug til að drepa nágranna sinn. Sagnirnar birta því einnig hugmyndir fólks um kirkjuna og 

trúna og endurspegla þær breytingar sem 19. öldin bar með sér varðandi kristna trúarhætti.  

Hjalti Hugason telur að með breyttum stjórnarháttum og víðtækari menntun fólks á 19. öld 

hafi kirkjan smám saman hætt að vera miðlægt, allsráðandi vald og möguleikar fólks til 

félagslegra samskipta hafi aukist utan kirkjunnar. Þá opnaðist leið til gagnrýni og fjölbreyttari 

viðhorfa til kirkju og kristni og áhrifa þeirra á daglegt líf.
106

 

 Prestasagnir og aðrar sagnir sem segja frá kirkju eða kristni mótast oft af þeirri helgi 

sem talin var hvíla á kirkjum. „Helgi“ merkir það að vera heilagur eða frátekinn til sérstaks 

hlutverks eða í ákveðnu markmiði.
107

 Kirkjan var þannig „heilagur staður“, frátekin fyrir 

guðsþjónustu og eru til heimildir um það að á 13. öld hafi almennt verið litið á kirkjuna sem 

helgað hús og mátti engu granda í kirkju eða kirkjugarði. Í kirkjunni gátu menn því gengið að 

líkamlegri vernd og öruggri geymslu fjármuna.
108

 Helgi kirkjunnar var þar að auki staðfest 

með sérstakri vígslu biskups og hún náði til hússins, húsbúnaðar og gripa og nánasta 

umhverfis ásamt kirkjugarðinum.
109

 Á sama hátt mörkuðu kirkjuklukkurnar upphaf 

kirkjulegra athafna og greindu þannig heilagan tíma frá veraldlegum tíma.
110

 Þessar 

hugmyndir birtast víða í sögnum og bendir það til þess að þær hafi verið sterkur þáttur í 

viðhorfum fólks til kirkjunnar allt fram á 19. öld.  

 Presturinn var fulltrúi kirkjunnar og helgi hennar fylgdi persónu hans hvert sem hann 

fór og stuðlaði að virðingu fólks fyrir honum. Helgin birtist einnig í því að vættir eða draugar 

þola ekki nærveru hans eða helga gripi sem hann notar úr kirkjunni. Sú virðing sem prestar 

fengu vegna starfs síns bíður svo stundum hnekki vegna illrar breytni og þannig verða til 

neikvæð viðhorf til hans. Þau takast á við aldalanga hefð virðingarinnar og fá útrás í sögnum 

af prestum sem lúta í lægra haldi fyrir yfirnáttúrulegum öflum. Mörk hins heilaga og hins 

veraldlega mætast þannig í yfirnáttúrulegum prestasögnum sem tjá viðhorf fólks til prestanna 

en einnig til þess lífsskilnings sem mótaði allar hugmyndir fólks um lífið, dauðann og daglega 

tilveru. Þennan lífsskilning hafði kirkjan mótað í hundruð ára og var hann því rótgróinn í 

hugsun, hefð og venju daglegs lífs. Mörkin milli hins heilaga og hins veraldlega eru oft óljós 

sem birtist til dæmis í því að stutt er á milli bæna og særinga eða kristni og galdra.
111

 Þannig 

er presturinn stundum þekktur galdramaður sem notar þá oftast galdurinn til góðra verka í 

kristilegum anda. Þessi blöndun hugmynda virðist hafa verið eðlileg í hugmyndaheimi 

fólksins því hún birtist í mörgum sögnum í þeim þremur flokkum sem hér eru til skoðunar og 

virðist hvergi vera vandamál.  

 Presturinn er ein af lykilpersónum þeirra sagna sem Ulf Palmenfelt skoðaði frá 

Gotlandi. Hann greindi persónurnar samhliða hlutverkum þeirra og fann tvær ólíkar myndir af 

prestum í sögnunum: 

 

The priest is a legend character with two distinctly separated aspects. As a spiritual guide 

defending the people against all sorts of supernatural forces he of course assumes the role of the 

hero. Quite often in the legends, as in real life, he serves as mediator between man and the higher 

powers. As a private person and a parishioner the priest of the legends plays negative roles: he is 

greedy, egotistical, and speedy to bring lawsuits.
112

 

 

Palmenfelt greinir þarna tvær hliðar á prestinum sem er á sama tíma heilagur leiðtogi fólksins 

og virkur þátttakandi í samfélaginu og lífsbaráttunni. Gera má ráð fyrir að fólk hafi skynjað 

þessar tvær ólíku hliðar með misjöfnum hætti og það komi fram í sögnunum. Þannig hafa 

margir fyrst og fremst horft til þess að presturinn væri fulltrúi kirkjunnar og þar með hins 

heilaga en aðrir fyrst og fremst séð fyrir sér manninn og veraldlegar athafnir hans. Í þessu 

birtist aðgreining hins heilaga og hins veraldlega sem þekkt er í flestum trúarbrögðum.
113

 

Íslenskar sagnir birta þó ekki þessa skiptingu á jafn augljósan hátt og Palmenfelt sá í sænsku 

sögnunum. Íslensku sagnirnar fjalla lítið um prestsverkin sjálf og þar sem þau koma fyrir 

birtast ekki nein viðhorf til þeirra eða þess hvernig presturinn starfar. Presturinn var heilagur 

fulltrúi kirkjunnar en á sama tíma einnig þátttakandi í hinu daglega lífi og það er yfirleitt 

umfjöllunarefni sagnanna. Það var mikill munur á prestum varðandi þátttöku í lífsbaráttunni 

því tekjumunur var mikill í þeirra hópi og þeir sem höfðu miklar tekjur af kirkjujörðinni tóku 

lítinn þátt í bústörfum og voru því fjarlægari sóknarbörnum sínum.
114

 Sagnirnar gera þó 

sjaldan greinarmun á prestum og má ætla að yfirleitt birti þær hugmyndir um þá presta sem 

voru nær alþýðunni í tekjum því samskipti fólks við þá eru á jafningjagrunni í sögnunum. Þar 

sem presturinn er líka bóndi getur hann lent í deilum við nágranna sína og sýnt eigingirni eða 

ágirnd með því að ganga hart eftir leigutekjum kirkjujarðarinnar eða eignað sér gjafir sem 

kirkjan hefur fengið.  

 Samhliða heilagleika kirkjunnar og veraldleika daglegu lífsbaráttunnar var svo hið 

yfirnáttúrulega sem notað var til að útskýra það sem fólk skildi ekki. Lífsbaráttan hafði frá 

upphafi verið háð náttúrunni sem virtist búa yfir óskiljanlegu valdi. Hljóð, mynd og hreyfing 

náttúrunnar eða myrkur og veðrabrigði himinsins voru öfl sem enginn réð við. Skyndilegar 

breytingar urðu á umhverfinu sem fóru ekki eftir neinni reglu en opinberuðu öfl sem enginn 

skildi. Fólk yfirfærði þessi öfl á mannlega þætti sem birtu gott eða illt vald. Þetta óskiljanlega 

vald var talið koma frá hinni huldu vídd eða úr heimi látinna þar sem það rýfur mörk þess 

þekkta og óþekkta. Yfirnáttúrulegt vald birtist víða í sögnum og færir þær í ævintýrabúning 

þegar kemur fram á 19. öld. Þá eru sagnir sem áttu að hafa gerst fyrir löngu síðan notaðar til 

að setja erfið umræðuefni í búning sem gat opnað fyrir umræðu í samfélaginu. Palmenfelt 

segir að þegar raunveruleikinn er settur í búning sagnar frá fyrri tímum þá verður auðveldara 

fyrir fólk að takast á við vandamálin.
115

 Sagnirnar eru jafnvel sagðar vera nokkur hundruð ára 

gamlar þegar þær eru skráðar og því auðvelt að móta staðalmyndir innan þeirra sem falla að 

því sem samtíminn fæst við. Presturinn fellur þannig auðveldlega inn í þann yfirnáttúrulega 

heim sem þjóðtrúin bjó til þó hann sé bæði fulltrúi kristninnar og bóndinn á næsta bæ. 

Presturinn getur því verið heilagur, veraldlegur og yfirnáttúrulegur í sömu sögninni. 

4.2 Hugmyndir fólks um prestana 

Tengsl hins heilaga, veraldlega og yfirnáttúrulega endurspeglast vel í samskiptum fólks við 

hulda vætti sem talið var að byggðu fjöll, kletta og hóla. Kirkjan hafði reynt að halda þessum 

þáttum aðskildum og prestarnir áttu að uppræta trú á yfirnáttúrulegar vættir sem oft voru jafn 

raunverulegar í huga fólks og nágrannarnir í sveitinni.
116

 Þrátt fyrir það gera margar sagnir ráð 

fyrir því að presturinn sé hluti af þessu samfélagi manna og vætta. Þetta birtist til dæmis í 

sögnum eins og Frá Eyjólfi og álfkonu sem fjallar í raun um það hvers vegna Eyjólfur varð 

þjófur en inn í söguna fléttast samskipti hans og prestsins við tvær huldukonur.
117

 Þessi 

samskipti eru eins sjálfsögð í sögninni og ef huldukonurnar væru mæðgur á næsta bæ. Fleiri 

dæmi um slík samskipti er að finna í sögnum af huldufólki. Prestur sér það sem aðrir sjá ekki 

eins og Brynjólfur biskup gerir í sögninni Konuhvarf í Hnefilsdal þar sem hann sér bæði gott 

og illt huldufólk í hólum
118

 eða vinnur prestsverk fyrir huldufólk eins og fram kemur í 

sögninni Prestur skírir barn fyrir huldufólk þar sem vinnumaður prests heyrir hann syngja 

skírnarmessu í stórum steini.
119

 Einnig eru sagnir sem segja frá því að huldufólkið hafi sína 

eigin presta og má þar nefna sögnina Sagan af Ljúflinga-Árna eða Álfa-Árna en hann sótti 

kirkju hjá huldufólki.
120

 Þetta bendir allt til þess að fólk hafi viljað halda bæði þjóðtrúnni og 

guðstrúnni og presturinn hafi verið tenging á milli þeirra sem fulltrúi kirkjunnar og 

þátttakandi í samfélaginu.  

 Samskipti presta og vætta birtast í goðfræðisögunum í flestum tilfellum með 

jákvæðum hætti eins og sjá má í kafla 3.2.1. Presturinn er nefndur til sögunnar til að gera hana 

trúverðuga og felst sá trúverðugleiki fyrst og fremst í hugmyndum um helgi hans sem ræddar 

voru hér að framan. Það kemur þó líka fyrir að vættir sigri prestinn og vísa þær sagnir líklega 

til þess að fólki hafi ekki fundist presturinn valda verkefnum sínum. Þetta kemur til dæmis 

fram í sögninni  Prestsdóttirin frá Prestsbakka þar sem prestur hæðist að vættum og þær taka 

dóttur hans.
121

 Einnig er hægt að lesa hugmyndir um einræna hegðun út úr sögnum sem segja 

frá því að prestur hafi verið tældur af vættum eins og fram kemur í tröllasögninni 

Mjóafjarðarskessan en hún vildi helst bara éta presta sem hún tældi til sín beint úr 

prédikunarstól kirkjunnar. Það var svo hugaður prestur sem með visku sinni gat stöðvað hana 

að lokum.
122

 Segja má að goðfræðisögurnar birti fyrst og fremst mynd af prestinum sem 

kunnáttumanni sem var styrkur samfélagsins og notaði þekkingu sína til að hjálpa fólki í 

erfiðleikum. Sumir prestar voru þó illa innrættir eða veiklyndir og urðu þeir þá vættum að 

bráð. Mikilvægast var á þessum tíma að presturinn væri hluti af þessu samfélagi manna og 

vætta því það tryggði fólki jákvæða tengingu kirkjunnar og þjóðtrúarinnar. 

 Viðhorf fólks til dauðans voru mótuð af hugmyndum um hið heilaga og hið 

yfirnáttúrulega. Þannig kenndi kirkjan að jarðlífið væri undirbúningur fyrir líf eftir dauðann 

og lútherskan lagði áherslu á það að breytni fólks hefði áhrif á stöðu þess eftir dauðann þar 

sem valið stóð á milli himnaríkis og helvítis. Dauðinn var því ekki lok tilverunnar heldur 

þröskuldur inn í aðra tilveru sem var annað hvort góð eða ill. Þjóðtrúin mætti þessum 

hugmyndum með sögnum af fólki sem fór ekki að fullu yfir þennan þröskuld eða var sótt 

tilbaka yfir hann til að vinna einhverjum illt. Þessum hugmyndum fylgdi sú skoðun að sálin 

væri bundin við líkamann eftir dauðann en gæti yfirgefið gröfina og ferðast í mannheimi að 

eigin vild eða annarra.
123

 Möguleikar drauga í mannheimi voru yfirnáttúrulegir og hugmyndir 

fólks um þá líktust að mörgu leyti hugmyndum um goðfræðilegar vættir.   

 Presturinn birtist oftar á neikvæðan hátt í draugasögum en goðfræðisögum. Hann er 

þar oft hlutlaust söguefni á sama hátt og áður er nefnt en sagnir af presti sem brýtur reglu 

samfélagsins eða er sigraður af illum öflum eru áberandi. Þetta birtist til dæmis í sögnum þar 

sem prestur virðir ekki helgi kirkjugarðsins eins og sagt er frá í sögninni Ketill prestur í 

Húsavík þar sem presti fannst plássið orðið lítið í kirkjugarðinum og taldi í lagi að grafa upp 

gamlar kistur þar sem líkin væru rotnuð. Hann missti þrjár vinnukonur í eldi þegar þær voru 

að brenna uppgrafnar kistur.
124

 Prestar gátu líka orðið fyrir illum öflum án þess að koma 

vörnum við og segir sögnin Kúludraugarnir frá því að draugur drepur prest og segir að hann 

hafi verið sendur til þess af því að presturinn væri besti prestur landsins.
125

 Einnig gat það haft 

slæmar afleiðingar ef prestur hafði náð stúlku sem annar vildi eiga eins og fram kemur í 

sögninni Fjandinn í hrossleggnum en þar vekur sá hryggbrotni upp draug sem drepur 

prestshjónin.
126

 Einnig gat verið hættulegt að eiga í deilum við einhvern sem hafði 

draugasendingar á valdi sínu eins og sagt er frá í sögninni Klaufi þar sem prestur fékk draug 

sendan frá manni sem vildi hefna fyrir deilur á milli þeirra.
127

  

  Draugasögur sem birta jákvæða mynd af prestum segja frá visku þeirra og hjálp gegn 

ásókn drauga eins og sögnin Jón Gissursson þar sem prestur bjargar manni sem slóst við 

draug
128

 og sögnin Stíflishóladraugar þar sem prestur setur hóp af draugum niður í 

afmarkaðan reit.
129

 Sögnin Mannsrifið snýr þessu þó við en þar hjálpar presturinn látnum 

manni sem vitjaði beins sem tekið hafði verið úr kirkjugarðinum.
130

 Skemmtileg er svo sögnin 

Upp koma svik um síðir sem segir frá því hvernig prestur kemur upp um morðingja með hjálp 

hauskúpu sem fannst í kirkjugarðinum en blóð féll úr henni yfir sökudólginn.
131

 

Draugasögurnar birta á sama hátt og goðfræðisögurnar mynd af visku og helgi prestsins en 

einnig af því hvernig prestarnir sýndu látnu fólki virðingarleysi og áttu í deilum við 

sóknarbörnin og hefndist fyrir það. 

 Galdrasögur eru stór sagnabálkur í þjóðsagnasafninu og þar eru prestar oft í 

aðalhlutverki. Orðabók skilgreinir galdur sem „athöfn sem ætlað er að hafa áhrif á 

yfirskilvitlegar verur eða krafta sem ráða atburðum og örlögum manna.“
132

 Galdurinn er 

þannig tengdur hinu yfirnáttúrulega enda notuðu galdramenn sjónhverfingar og særingar til að 

ná fram vilja sínum. Særingar eru galdraformúlur eða þulur sem hægt var að nota til að vekja 

upp drauga og þessar hugmyndir tengja drauga og galdra víða í sögnum.
133

 Á 17. öld voru 

prestar sakfelldir fyrir galdur og prestar voru líka í hópi þeirra sem ákærðu aðra menn fyrir að 

stunda galdur. Þeir komu því að þessari iðkun frá báðum hliðum og Loftur Guttormsson telur 

að þetta stafi af því að meðferð galdrastafa á blöðum og spjöldum hafi oft verið sakarefni í 

galdramálum. Galdraiðkun krafðist kunnáttu í stafagerð og slík kunnátta var á þessum tíma 

bundin við lítinn hóp fólks. Þeir sem kunnu að skrifa voru því oft taldir „fjölkunnugir“
134

 eða 

„margkunnandi“.
135

 Þekking og kunnátta sem fáir höfðu varð þannig að galdri og var meðal 

annars talið að galdur væri stundaður í skólunum á Hólum og í Skálholti. Þegar sagnir af 

galdramönnum fyrri tíma voru sagðar á 19. öld var sú ógn horfin sem fólki þótti stafa af 

galdramönnum og lítið eftir af raunverulegri trú á galdramátt fólks.
136

 Sagnirnar lifðu þó 

áfram sem spennandi söguefni líkt og glæpasögur nútímans. Þær báru líka á sama hátt og 

glæpasögurnar með sér ákveðin viðhorf til söguefnisins og má þannig lesa sterk viðhorf til 

presta úr þeim mörgu sögnum um galdur presta sem geymst hafa í þjóðsagnasafni Jóns 

Árnasonar.  

 Jón Hnefill Aðalsteinsson segir í ritgerðinni „Þjóðtrú“ að galdur sé í raun andstæða 

trúar þar sem galdramaður reynir í eigin krafti að ná tökum á hinu yfirnáttúrulega.
137

 Þrátt 

fyrir það eru jákvæðar sagnir af prestum sem eru galdramenn margfalt fleiri en þær neikvæðu 

og þær lýsa allar visku prestsins og þekkingu með einum eða öðrum hætti. Þær lýsa einnig því 

hvernig hann notar þessa þekkingu til að hjálpa fólki og kenna góða siði. Sagnir af Sæmundi 

fróða og fleiri galdraprestum segja þannig frá því hvernig þeir viðhalda jafnvægi samfélagsins 

með því að sigra ill öfl með kunnáttu sinni.
138

  Nokkrar sagnir segja einnig frá því að prestur 

sjái framtíðina og eru sagnirnar Sveinn spaki og Oddur lögmaður Gottskálksson og Oddur 

biskup Einarsson þar á meðal.
139

 Sagnir af séra Eiríki í Vogsósum fjalla svo flestar um það 

hvernig hann notar þekkingu og visku til að hjálpa fólki og leiðbeina til góðra verka.
140

  

 Mörkin milli galdurs og helgi eru stundum óljós í þessum sögnum og má segja að í 

huga fólks á 19. öld hafi þau stundum horfið. Þannig lýsa flestar þessara sagna prestum sem 

góðum og vitrum mönnum sem hegða sér mjög kristilega með því að nota galdur. Sagnir af 

því hvernig guðleg og djöfulleg öfl tókust á um sál galdrapresta í dauðanum má túlka á 

þessum tíma sem uppgjör við baráttu góðs og ills. Galdrapresturinn sem hafði notað þekkingu 

sína til góðs fór á góðan stað eftir dauðann. Slíkar sagnir fylgja sögum af Sæmundi fróða, 

Kálfi Árnasyni og Hálfdáni á Felli.
141

 Undantekningarlaust sigrar hið góða og prestarnir fara 

til himna þrátt fyrir galdrakunnáttuna. Það má geta sér þess til að fólk hafi sagt þessar sögur til 

að undirstrika bæði þekkingu og góðsemi presta á 19. öld og að hún hafi verið Guði 

þóknanleg. Þekking þeirra var á þessum tíma enn nánast yfirnáttúruleg í augum fólks og því 

galdri líkust. 

  Nokkrar galdrasögur nota presta sem hlutlaust söguefni eins og goðfræðisögur og 

draugasögur til að auka trúverðugleikann. Neikvætt viðhorf til presta birtist svo í sögnum af 

galdraprestum þar sem fjallað er um veiklyndi þeirra eða ágirnd. Í sögnum af Leirulækjar-

Fúsa birtist veiklyndi prests þegar Fúsi leikur sér að því að hæðast að presti án þess að hefnast 

                                                

 

 

 

137 Jón Hnefill Aðalsteinsson, Þjóðtrú, 379. 
138 Jón Árnason, Íslenzkar þjóðsögur og ævintýri, I, 471-486. 
139 Jón Árnason, Íslenzkar þjóðsögur og ævintýri, I, 400-401. 

 Jón Árnason, Íslenzkar þjóðsögur og ævintýri, I, 543-565. 
141 Jón Árnason, Íslenzkar þjóðsögur og ævintýri, I, 486, 488, 504. 

fyrir það.
142

 Dæmi um veiklyndið er líka að finna í sögnum af séra Vigfúsi Benediktssyni sem 

varð hvað eftir annað fyrir því að fá sendingar frá galdramönnum en var svo heppinn að eiga 

konu sem gat bjargað honum úr hverri raun.
143

 Ágirnd presta er svo það helsta sem Jónas 

Jónasson telur að fólk hafi fundið að prestum og vísar þar í þjóðsögurnar.
144

 Þessi ágirnd 

birtist í nokkrum sögnum í galdrasagnaflokknum til dæmis í sögninni Stóristeinn þar sem 

prestur fékk ekki greiðslur frá fátækri konu og tók því einu kúna sem hún átti. Hann varð svo 

undir stórum steini sem féll úr fjallinu en kýrin slapp ómeidd og sneri til síns heima.
145

 

 Að lokum verður að nefna baráttu galdrapresta við Kölska. Kölski var birtingarmynd 

hins illa og tengdist galdratrúnni frá tímum kaþólskunnar.
146

 Einar Ólafur Sveinsson segir að 

fyrr á öldum hafi kjarni galdurs verið samningur galdramannsins við djöfulinn eða Kölska. 

Galdramaðurinn fékk þá vald sitt frá Kölska gegn því að Kölski fengi að eiga sál hans.
147

 

Þegar kom fram á 19. öld birtist Kölski í sögnum af galdraprestum sem heimskur púki sem 

reynir sífellt að beita illskunni og ná presti til sín en án árangurs. Ólína Þorvarðardóttir ræðir 

þetta í greininni „Óvinurinn í aldanna rás“ þar sem hún segir að djöfullinn renni inn í 

vættaheiminn í sagnahefð 19. aldar og sé nánast myndlaus því fólk hafi ekki getað líkt honum 

við neitt.
148

 Barátta galdrapresta við þennan púka birtist því nánast sem skemmtiefni í sögnum 

19. aldar og geymir fyrst og fremst myndir af því hvernig hið góða sigrar hið illa. 

Galdrapresturinn með visku sinni átti svar við öllum brögðum Kölska.  

 Loftur Guttormsson segir að galdur eigi samleið með tækni og vísindum því honum sé 

beitt í hagnýtum tilgangi. Þannig er ákveðin kunnátta nýtt til að hafa áhrif á umhverfið og ná 

valdi á náttúru og mönnum.
149

 Eins og fram kom í kafla 2.1 voru prestar á 19. öld oft þeir einu 

í samfélaginu sem kunnu lestur og skrift og höfðu fengið menntun sem gerði þá hæfa til að 

sinna ýmsum opinberum störfum ásamt því að hjálpa fólki í veikindum og öðrum erfiðleikum. 

149 Loftur Guttormsson, Frá siðaskiptum til upplýsingar, 272. 

Þessi þekking hefur því verið eins og galdur í augum fólksins og sá hugsunarháttur sem 

kallaður hefur verið þjóðtrú gerði það augljóst að hún hlyti að vera yfirnáttúruleg. Gamlar 

sagnir af galdramönnum voru þannig góð leið til að tjá viðhorf til þessarar þekkingar. 

Sagnirnar segja ekki af galdramönnum á 19. öld og því er nokkuð ljóst að fólk áleit ekki 

prestinn sinn vera galdramann í þessum skilningi heldur að þekkingin sem hann hafði væri 

göldrum líkust. Athyglisvert er í þessu sambandi að mjög margar sagnir í þessum flokki segja 

frá því að presturinn noti þekkingu sína til góðs og að hún staðfesti það vald sem hann hafði 

sem fulltrúi kirkjunnar yfir illum öflum. Þannig hafði hugmyndafræðin snúist við og galdur 

og trú héldust í hendur í atferli góðra presta. 

4.3 Þegar þekkingin var eins og galdur 

Sagnirnar sem hér hafa verið til umræðu eru vitnisburður um tengsl fólks við kirkjuna og þá 

hugmyndafræði sem hún boðaði. Þær gefa einnig mynd af því hvernig fulltrúi kirkjunnar var í 

senn bóndi og prestur sem litið var til með öðrum hætti en venjulegra bænda. Presturinn var 

galdramaður í þeim skilningi að hann hafði meiri þekkingu en flestir nágrannar hans og hann 

bar með sér helgi kirkjunnar og það guðlega vald sem henni fylgdi. Sögurnar sem fólk sagði 

af prestum bera með sér ólík viðhorf sem þó má skipta í jákvæð og neikvæð þar sem oftar var 

horft á presta sem góðar fyrirmyndir sem hægt var að treysta. Þeir höfðu vald sem aðrir höfðu 

ekki og þó valdið hafi oft byggst á helgi þeirra var það ekki síður byggt á þekkingu og visku.  

 Ulf Palmenfelt segir að mikilvægasta einkenni þjóðsagnaefnis sé það að vera á sama 

tíma almennt og einstaklingsbundið. Sagnir í þjóðsagnasöfnum fyrri tíma eru án ýmissa 

samhengistengdra upplýsinga en með samanburði á sögnum og því samfélagi sem skráði þær 

er hægt að sjá þau viðhorf sem voru almenn í samfélaginu og finna samsvörun milli sagnanna 

og samfélagsins.
150

 Þessi hugmynd hefur verið leiðarljós í þessari rannsókn og út frá henni má 

setja fram þá niðurstöðu að almennt hafi fólk á Íslandi litið á presta sem fyrirmyndir sem hægt 

var að leita til og treysta. Nærvera þeirra skapaði öryggi sem byggði á þeirri þekkingu sem 

þeir höfðu umfram aðra og gaf þeim möguleika á að finna lausnir sem aðrir gátu ekki séð. Á 

sama hátt má sjá í þessum sögnum þær breytingar sem voru að byrja að verða á viðhorfum 

fólks til kirkjunnar og kenninga hennar samfara aukinni menntun og víðsýni á tíma 

upplýsingarinnar. Fólk var farið að þora að setja fram neikvæð viðhorf til presta jafnvel þó 

ætlunin væri að skrá sagnirnar til varðveislu. Þjóðsagnasafnið geymir þannig fjársjóð 

hugmynda og viðhorfa sem bjuggu með því fólki sem hóf breytingarferli sem ekki sér fyrir 

endann á. Eftir margra alda hægferð var þjóðfélagið að taka við sér og horfa til framtíðar út 

um nýja glugga og sagnirnar geyma þessa nýju hugsun. 

 Í framhaldi af þessari niðurstöðu er athyglisvert að velta fyrir sér hvaða máli þessar 

sagnir skipta fyrir samtíma 21. aldar. Hjalti Hugason ræðir þróun breytinganna í ritgerð sinni 

um kristna trúarhætti og segir þar að allt fram á 20. öld hafi lífsskilningur fólks almennt verið 

trúarlegur og mótaður af kristinni trú. Því var trúin eitt af áhrifamestu tækjum yfirvalda til að 

halda einingu og jafnvægi innan samfélagsins. Sterkara stjórn- og menntakerfi sem þróaðist á 

20. öld dró úr þessum áhrifum og lífsskilningur fólks varð smám saman veraldlegri og 

fjölbreyttari.
151

 Þessi áhrif kirkju og kristni sem höfðu fylgt þjóðinni í margar aldir eru þó enn 

sjáanleg í samfélaginu og verða skiljanlegri þegar sú mynd sem sagnirnar birta er skoðuð í 

þessu samhengi. Sagnirnar eru ekki sagnfræði eða bókmenntafræði heldur þjóðfræði, munnleg 

geymd 19. aldar sem geymir hugmyndir og viðhorf margra kynslóða og opnar um leið heim 

hugmynda og viðhorfa fólks sem lifði fyrir hundrað og fimmtíu árum. Þessi viðhorf voru tjáð 

með gömlu söguefni sem tengir þær enn lengra aftur í tímann. Þær eru þannig gluggi inn í 

hugarheim sem er hlekkur í þeirri keðju sem einnig mótar viðhorf fólks á 21. öld. 

Lokaorð 

Gamlar sagnir geta verið heimildir um efni sem hvergi er annars staðar að finna og gefið 

mynd af daglegu lífi fólks, hugmyndum þess og viðhorfum. Í þessari ritgerð hefur verið rýnt í 

íslenskar sagnir úr munnlegri hefð sem skráðar voru um miðja 19. öld. Þær geta þannig verið 

heimild um íslenska tilveru á þeim tíma og birt myndir sem ekki er hægt að sjá á öðrum 

vettvangi. Þessar myndir þarf að skoða í einhverju samhengi og hér hefur verið farin sú leið 

að bera saman margar sagnir og skoða í samhengi sem fengist hefur úr rannsóknum á 

kirkjusögu, mannfræði og þjóðfræði. Sagnirnar geyma ekki neina heildarmynd af lífi og 

hugmyndum Íslendinga á þessum tíma en þær geta gefið vísbendingu um þau viðhorf og gildi 

sem voru ríkjandi í samfélaginu.  

 Kirkjan var sterkur þáttur í samfélagi fólks í sveitum landsins á 19. öld og fólk leit 

yfirleitt upp til prestanna sem voru fulltrúar valdsins og öryggisins. Birtingarmynd presta í 

íslenskum sögnum geymir þannig upplýsingar um þá stöðu sem þeir höfðu í samfélaginu á 

þeim tíma sem þjóðsögurnar voru skráðar. Sagnir um presta í fyrsta hluta þjóðsagnasafns Jóns 

Árnasonar segja frá prestum sem voru órjúfanlegur hluti kirkjunnar og táknmynd hennar inn í 

daglegt líf og samfélag fólks. Presturinn var ímynd þeirra gilda sem kirkjan boðaði. Hann var 

góður, skapaði trúverðugleika og viðurkenndi ólíkar víddir tilverunnar. Helstu einkenni hans 

voru viska og styrkur sem fólkið gat leitað til og treyst á. Sagnirnar birta þó einnig mynd af 

prestum sem brutu reglur samfélagsins og hefndist fyrir. Þeir birtast sem veiklyndar og 

eigingjarnar manneskjur og þær sagnir gefa hugsanlega tóninn í upphafi breyttra hugmynda 

um vald kirkjunnar yfir lífi og hugsun samfélagsins. Sagnirnar tjá svo ekki síst þær 

hugmyndir sem fólk hafði um lífið og dauðann þar sem lífið var meira en sást með augum og 

dauðinn handan við þröskuld sem stundum var hægt að fara yfir öfuga leið. Prestar voru í 

einstakri aðstöðu til að hafa áhrif á lífsskilning fólks og viðhorf vegna þeirrar valdastöðu sem 

kirkjan hafði í samfélaginu. Þeir voru oft einu kennararnir, þeir voru við stjórn á öllum 

tímamótum í lífi fólksins og ræðuhöld þeirra í kirkjum á sunnudögum gáfu þeim endalaus 

tækifæri til að hafa áhrif á hugmyndir og gildismat fólks. Þessi nálægð prestanna kemur vel 

fram í þeim margvíslegu sögnum sem sagðar eru af þeim. 

 Prestar birtast í sögnunum sem heilagir fulltrúar kirkjunnar en einnig sem bændur í 

næsta nágrenni og þátttakendur í hversdagslífi sveitarinnar. Sagnirnar segja lítið frá 

prestsverkum þó kirkjulegar athafnir séu stundum til frásagnar. Þær tengjast þá yfirleitt 

samskiptum við hið yfirnáttúrulega, huldufólk eða drauga og eiga þátt í að tengja líf fólks við 

vættaheiminn. Prestar áttu að uppræta þjóðtrúna en sagnirnar setja þá í atburðarás þar sem 

nærvera þeirra opnar leið milli þessara vídda. Það bendir til þess að fólk hafi viljað halda bæði 

kristninni og þjóðtrúnni. Huldufólkið og draugarnir voru hluti af þeim heimi sem fólk lifði í 

og sagnirnar benda til þess að yfirnáttúrulegir þættir tilverunnar hafi verið því jafn mikilvægir 

og aðrir þættir. Þetta kemur skýrast fram í þeim fjölmörgu sögnum af galdraprestum sem 

finna má í þjóðsagnasafninu. Þar er galdurinn víða tæki sem prestur notaði til góðra verka og 

því hluti af ímynd hans sem fulltrúa hinnar heilögu kirkju. Þær sagnir undirstrika líka það vald 

sem prestar áttu að hafa yfir illum öflum og benda til þess að fólk hafi oft á tíðum horft á 

þekkingu þeirra og visku sem yfirnáttúrulegan galdur. 

 Sögur eru tækni til að tjá hversdagsmenningu og hugmyndir. Sagnir eru þannig sögur 

og því tæki í höndum þjóðfræðinga til að draga fram myndir af tilveru, hugmyndum og 

gildum íslensku þjóðarinnar á öllum tímum. Sagnir eru óþrjótandi rannsóknarefni og 

mikilvægt innlegg í umræðu um 19. öldina þrátt fyrir skort á ýmsum samhengistengdum 

upplýsingum. Sú þekking sem verður til við þær rannsóknir er veganesti til skilnings á 

mannlífi 21. aldar því hún er hlekkur í þeirri keðju sem mótar tilveru, hugmyndir og gildi á 

hverjum tíma. Þekking getur verið eins og galdur þegar hún eykur víðsýni og skilning sem 

breytir óöryggi í getu til góðra verka. 

Viðauki 

Valdar sagnir úr þjóðsagnasafni Jóns Árnasonar sem segja frá prestum í tengslum við 

yfirnáttúrulegar vættir, drauga og galdra og hlutverk þeirra í sögninni.
152

  Nánari skilgreining 

á hlutverkunum er að finna í kafla 3.2 í ritgerðinni. 

 

Flokkur sagna  Bls. Heiti sagnar Hlutverk 

Goðfræðisögur 9 Ingibjörg á Svelgsá og álfkonan áhorfandi 

 11 Álfkonan og áfaaskurinn áhorfandi 

 22 Álfkona fæðir í hýbýlum manna milligöngumaður 

 25 Álfkona læknar mann í draumi áhorfandi 

 26 Huldufólkið í Álfaborginni hjá Jökulsá milligöngumaður 

 32 Tungustapi fórnarlamb 

 40 Konan á Breiðavaði milligöngumaður 

 45 Séra Jón Norðmann fórnarlamb 

 45 Prestssonurinn á Knappsstöðum hetja 

 46 Sæmundur á Staðastað fórnarlamb 

 51 Séra Hávarður hetja 

 54 Barnsskírnin hetja 

 54 Prestur skírir barn fyrir huldufólk hetja 

 55 Prestsdóttirin frá Prestsbakka orsakavaldur 

 55 Bóndadóttir heilluð af álfum hetja 

 56 Brynjólfur biskup frelsar konu frá álfum milligöngumaður 

 63 Selmatseljan áhorfandi 

                                                

 

 

 

152 Jón Árnason, Íslenzkar þjóðsögur og ævintýri, I, 6-599. 

 



55 

 70  Prestsdóttirin áhorfandi 

 72 Prestsdóttir gift huldumanni fórnarlamb 

 73 Mókollur áhorfandi 

 74 Konuhvarf í Hnefilsdal áhorfandi 

 76 Ragnheiður Pálsdóttir elur barn í Álfhól áhorfandi 

 80 Frá Eyjólfi og álfkonu hetja 

 81 Rauðhöfði hetja 

 82 Rauðhöfði hetja 

 86 Álfakóngurinn í Seley áhorfandi 

 89 Sagan af Ljúflings Árna eða Álfa-Árna áhorfandi 

 97 Álfkonan hjá Ullarvötnum milligöngumaður 

 102 Úlfhildur álfkona áhorfandi 

 111 Tekannan hetja 

 114 Álfarnir og Helga bóndadóttir áhorfandi 

 117 Álfadans á nýársnótt áhorfandi 

 137 Bjargvígslur ýmsar hetja 

 138 Vígð Drangey hetja 

 146 Mjóafjarðarskessan fórnarlamb 

 147 Skessan í Hvannadal áhorfandi 

 147 Skessusteinn hetja 

 148 Gellivör áhorfandi 

 156 Brynjólfur biskup hetja 

 184 Um Trölla-Láfa milligöngumaður 

 186 Tröllið í Skrúðnum hetja 

 187 Sagan af Katli á Silfrúnarstöðum áhorfandi 

 190 Smalinn á Silfrúnarstöðum áhorfandi 

 199 Upptök Drangeyjar áhorfandi 

 203  Hremmuháls hetja 

 205 Sifa nátttröll áhorfandi 

Draugasögur 220 Prestskonan áhorfandi 

 221 Reynistaðabræður orsakavaldur 

 223 Séra Þorlákur Þórarinsson hetja 

 225 Feðgarnir í Vestmannaeyjum fórnarlamb 

 225 Upp koma svik um síðir hetja 

 228 Ketill prestur í Húsavík orsakavaldur 

 230 Kjálkarnir mínir orsakavaldur 

 230 Mannsrifið milligöngumaður 

 249 Þorvarður prestur á Felli og Erlendur í 

Haganesi 

milligöngumaður 

 254 Stíflishóladraugar hetja 

 255 Sigurður og draugurinn áhorfandi 

 259 Ófælni drengurinn áhorfandi 

 267 Eldar í Hraunstaðamýri áhorfandi 

 270 Djákninn á Myrká milligöngumaður 

 274 Bakkadraugurinn orsakavaldur 

 276 Feykishóladraugurinn orsakavaldur 

 281 Möðrudals-Manga orsakavaldur 

 284 Miklabæjar-Sólveig orsakavaldur 

 287 Jón Gissurarson milligöngumaður 

 288 Draugurinn Hundi áhorfandi 

 292 Beinagrindin í Hólakirkju áhorfandi 

 294 Húskarlinn á Hólum áhorfandi 

 295 Breiðherðungur orsakavaldur 

 296 Holta-Jóka á Álftamýri orsakavaldur 

 297 Hjaltastaðafjandinn áhorfandi 

 299 Garpsdalsdraugurinn áhorfandi 

 301 Geitdalsdraugurinn hetja 

 313 Sagan af Jóni Ásmundssyni milligöngumaður 

 320 Presturinn og bóndinn orsakavaldur 

 321 Draugur setur vagl á auga milligöngumaður 

 321 Fjandinn í hrossleggnum fórnarlamb 

 323 Sendingin og séra Jón í Tröllatungu hetja 

 324 Klaufi fórnarlamb 

 325 Guðbrandur og Mókollur áhorfandi 

 330 Séra Sigurður á Auðkúlu fórnarlamb 

 330 Kúludraugarnir fórnarlamb 

 338 Rauðiboli áhorfandi 

 345 Galtardalstófa áhorfandi 

 348 Hvítárvallaskotta áhorfandi 

 351 Hítardalsskotta orsakavaldur 

 354 Hleiðrargarðsskotta áhorfandi 

 356 Missagnir og viðaukar við 

Hleiðrargarðsskottu 

orsakavaldur 

 358 Illuga-skotta áhorfandi 

 363 Hörgslandsmóri fórnarlamb 

 364 Írafellsmóri áhorfandi 

 373 Sels-Móri eða Þorgarður áhorfandi 

 380 Reimleiki á Auðkúlu orsakavaldur 

 388 Húsavíkur-Lalli fórnarlamb 

Galdrasögur 395 Bjarni blindi áhorfandi 

 396 Oddur biskup Einarsson hetja 

 396 Skyggna stúlkan við Mývatn áhorfandi 

 398 Húsfrú Guðný áhorfandi 

 399 Illugi smiður áhorfandi 

 400 Sveinn spaki hetja 

 401 Oddur lögmaður og Oddur biskup hetja 

 403 Reiknisskapurinn fyrir Holtsós áhorfandi 

 408 Þorraþrælsbylur í Odda áhorfandi 

 411 Atburður gamall áhorfandi 

 412 Annar atburður áhorfandi 

 420 Bergur prófastur og tilberinn hetja 

 420 Prestskona hefur tilbera hetja 

 420 Séra Vigfús og tilberinn hetja 

 434 Galdrafélag í Hólaskóla hetja 

 449 Séra Hallgrímur Pétursson hetja 

 462 Skáneyjar-Grímur áhorfandi 

 462 Stóristeinn orsakavaldur 

 463 Þorskafjörður og Nesvogur áhorfandi 

 463 Kýrsteinar orsakavaldur 

 468 Torfi á Klúkum hetja 

 469 Fabula um Sæmund fróða hetja 

 471 Nornin á Saxlandi hetja 

 472 Knararhóll hjá Odda hetja 

 472 Sálufélag Sæmundar hetja 

 473 Kölski mokar Oddafjósið hetja 

 473 Galdrabókin í Skálholtskirkjugarði hetja 

 478 Sæmundur fróði fær Oddann hetja 

 478 Heyhirðingin hetja 

 479 Kölski gjörði sig svo lítinn sem hann gat hetja 

 480 Sæmundur og Kölski kveðast á hetja 

 480 Flugan hetja 

 481 Kölski er í fjósi hetja 

 481 Púkinn og fjósamaðurinn hetja 

 482 Kölski ber vatn í hripum hetja 

 482 Kaup Kölska við vefjarkonuna hetja 

 483 Tornæmi drengurinn og Kölski hetja 

 484 Óskastundin hetja 

 486 Sæmundur á banasænginni hetja 

 488 Kálfur sendir Kölska eftir presti orsakavaldur 

 488 Kálfur deyr hetja 

 492 Villur biskups hetja 

 493 Sjónhverfingar Guðbjarts hetja 

 493 Þorkell Guðbjartsson og Gráskinna áhorfandi 

 494 Uppruni Höllu áhorfandi 

 497 Sonarmissir Höllu og gjafir til Álftaneskirkju orsakavaldur 

 499 Gottskálk biskup grimmi orsakavaldur 

 500 Kölski ber á völl fyrir Hálfdán hetja 

 500  Hálfdán prestur og Ólöf í Lónkoti hetja 

 501 Málmeyjarkonan hetja 

 502 Grímseyjarförin hetja 

 503 Steinunn á Tjörnum hetja 

 504 Hálfdán prestur þjónar Hvammsbrauði hetja 

 504 Dauði Hálfdánar prests hetja 

 508 Séra Magnús og séra Illugi hetja 

 509 Flóða-Labbi hetja 

 510 Höfðabrekku-Jóka hetja 

 513 Einar seiðir að sér hval hetja 

 513 Af Einari og Birni hinum vestfirska fórnarlamb 

 514 Ýmislegt af Einari og niðjum hans áhorfandi 

 516 Sagnarandinn hetja 

 516 Sveitakerlingin og langan hetja 

 517 Hjallþjófurinn hetja 

 517 Hrakningar Möngu áhorfandi 

 519 Af Möngu og Tómasi presti fórnarlamb 

 525 Kirkjuskikk Fúsa fórnarlamb 

 527 Fúsi gerir presti rúmrusk fórnarlamb 

 527 Miðinn í handbókinni fórnarlamb 

 543 Eiríkur nemur kunnáttu í skóla hetja 

 545 Bókin í Vogsósakirkjugarði hetja 

 545-558 Tuttugu sögur af Eiríki í Vogsósum
153

 hetja 

 559 Missögn af Jóni sterka hetja 

 559-564 Átta sögur af Eiríki í Vogsósum
154

 hetja 

 564 Langan hetja 

 565 Órotinn maður í Strandakirkjugarði hetja 

 565 Eiríkur liðinn og lesinn til moldar hetja 

 565 Eiríkur prestur grafinn hetja 

 569 Vígt Siglufjarðarskarð hetja 

 570  Þorleifs freistað við embættisverk hetja 

 570 Af Þorleifi og Skúla Magnússyni hetja 

 571 Hrafnamál hetja 

 572 Galdra-Loftur hetja 

 575 Snorri og Hornstrendingarnir hetja 

                                                

 

 

 

153
 Þessar sögur eru teknar saman hér því þær eru allar byggðar upp á líkan hátt og birta sama hlutverk prestsins: 

Handbókin/Glófarnir/Uppvakningurinn/Trippið/Tarfurinn/Hólgangan/Förukerlingin/Hestastuldurinn/Ósinn 

ófær/Snjóbrúin/Brennivínskúturinn/Saltkjötskirnan/Eiríkur borgar hestlán/Eiríkur og svikni 

unnustinn/Peysan/Eiríkur og bóndinn/Eiríkur og kerlingin/Eiríkur og biskupinn/Brúni klárinn/Eiríkur frelsar 

konur frá óvættum. 
154

 Þessar sögur eru: Sakamaðurinn/Tyrkjar koma í Selvogi/Tyrkjar koma í Krýsuvík/Eiríkur krafinn 

kaupstaðarskulda/Gunna Önundardóttir/Óvættur á Grænafjalli/Draugarnir á Hafnarskeiði/Skrímslið í Arnarbæli. 

 



61 

 576 Glettur sýslumanns og prófasts hetja 

 578 Séra Vigfús og bræðurnir fórnarlamb 

 579 Villan fórnarlamb 

 580 Séra Vigfús og Ólafur í Vindborðsseli fórnarlamb 

 580 Sendingin fórnarlamb 

 581 Uppvöxtur Eggerts hetja 

 590 Glettur Jóns og prófasts hetja 

 594 Sæmundur og líkaböng hetja 

 594 Kukl Jóhannesar áhorfandi 

 596 Annað barnshvarf áhorfandi 

 597 Dauði Arnþórs milligöngumaður 

 

 

 

 


